
La presidència del Parlament, en la sessió tinguda el 17 de setembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 10/2015, del 19 de juny, de formació i qualificació professionals, aprovada pel Ple del Parlament en la sessió del 4 de juny de 2015:

«LEI DE FORMACION E QUALIFICACION PROFESSIONAUS

PREAMBUL

I
Er Estatut d’autonomia de Catalonha establís, en article 21, que totes es persones an dret ara formacion professionau e ara formacion permanenta e establís un modèl educatiu d’interès public que deu garantir eth dret a ua educacion de qualitat; e en article 25 arreconeish eth dret des trabalhadors a formar-se e a promòir-se professionauments. Atau, era Generalitat deu garantir aguesti drets en exercici des competéncies que li atribuïssen es articles 131 e 170 en matèria de formacion e qualificacion professionaus.

Era Lei 12/2009, deth 10 de junhsèga, d’educacion, consolide un projècte educatiu de país e establís qu'era formacion professionau a coma tòques er aqueriment dera qualificacion professionau e eth melhorament d’aguesta qualificacion ath long dera vida, e tanben era actualizacion permanenta des coneishences des trabalhadors, entà que poguen arrespóner as besonhs derivadi dera competitivitat deth teishut economic e dera coesion sociau e territoriau. Ei a díder, era formacion professionau compren tant es ensenhaments corresponenti ara formacion professionau iniciau, deth sistèma educatiu, coma es corresponenti ara formacion professionau entara ocupacion. Per aguest motiu aguesta lei establís era necessitat d’articular es mecanismes entà arténher progressiuaments era integracion des subsistèmes dera formacion professionau en Catalonha.

Era Lei 17/2002, deth 5 de junhsèga, d’organizacion deth sistèma d’ocupacion e de creacion deth Servici d’Ocupacion de Catalonha, establic eth besonh de desvolopar eth sistèma integrau de formacion e des qualificacions professionaus mejançant era creacion der Institut Catalan des Qualificacions Professionaus. Tanben, promoiguec era constitucion deth Consòrci entara Formacion Contínua de Catalonha damb era tòca de desvolopar era formacion professionau contínua coma estrument essenciau entà garantir era formacion ath long dera vida e era adaptacion e era mantenença dera capacitacion professionau des trabalhadors.

Era Lei organica 5/2002, deth 19 de junh, des qualificacions e dera formacion professionau, permetec auançar ena integracion dera formacion professionau; eth Reiau decrèt 395/2007, deth 23 de març, que regule eth subsistèma de formacion professionau entara ocupacion, unifiquèc era formacion ocupacionau e contínua en un unic subsistèma de formacion professionau entara ocupacion, damb era distincion d’aufèrta adreçada prioritàriaments a persones ocupades o en situacion de desocupacion; e, finauments, eth Reiau decrèt 34/2008, deth 18 de gèr, que regule es certificadi de professionalitat, establic qu'aguesti certificats siguessen er estrument d’acreditacion oficiau des qualificacions professionaus deth Catalòg nacionau de qualificacions professionaus laguens der encastre dera Administracion laborau.

Era Lei organica 2/2006, deth 3 de mai, d’educacion, aprigondís en desvolopament dera formacion professionau e, mejançant eth Reiau decrèt 1147/2011, deth 29 de junhsèga, s’establís era organizacion generau dera formacion professionau deth sistèma educatiu.

Eth Reiau decrèt legislatiu 1/2013, deth 29 de noveme, qu'apròve eth tèxte rehonut dera Lei generau de drets des persones damb andicapacitat e deth sòn includiment sociau, establís eth dret ara igualtat d’oportunitats des persones damb andicapacitat e, entre d’auti, eth dret ar accès ara ocupacion. Aguest reiau decrèt obligue es administracions publiques a assegurar un sistèma educatiu inclusiu en toti es nivèus educatius e er ensenhament ath long dera vida, e tanben a favorir es oportunitats d’ocupacion e promocion professionau en mercat laborau e a promòir es supòrts de besonh entara cèrca, era obtencion e era mantenença dera ocupacion e eth retorn ara ocupacion.

A mès, eth Reiau decrèt 1529/2012, der 8 de noveme, desvolòpe eth contracte entara formacion e er aprendissatge e establís es bases dera formacion professionau duau.

Mejançant eth Decrèt 284/2011, der 1 de març, s’a establit er agençament generau dera formacion professionau iniciau. Aguest decrèt desplegue, entre auti aspèctes, es mesures de flexibilizacion dera formacion professionau.

Tanben, eth Decrèt 182/2010, deth 23 de noveme, a establit er agençament dera formacion professionau entara ocupacion en Catalonha e a desplegat es iniciatiues de formacion e era sua estructura organizatiua.

Enes darrèri decènnis, era formacion professionau a estat administrada e desplegada d’acòrd damb eth critèri de segmentacion des perfils des sòns destinataris. En aguest sens, s’a distinguit entre formacion iniciau, formacion des persones en situacion de desocupacion e formacion de persones ocupades, e açò a entraïnat ua consolidacion istorica de quadres de referéncia conceptuauments e administratiuaments diferenciadi, damb dinamiques e procediments pròpris de cada encastre.

Aguest modèl tradicionau a estat metut en qüestion pes diferentes organizacions internacionaus. Mès que mès pera Union Europèa, qu'a soslinhat repetidaments era necessitat d’abordar era formacion des persones ath long dera vida, ei a díder, ua formacion permanenta, interrelacionada e connectada ath long de toti es procèssi d’aprendissatge, damb capacitat d’adaptar-se en cada moment as demandes e es circonstàncies des persones.

Actuauments, cau considerar era formacion professionau coma era formacion que facilite es competéncies e es qualificacions de besonh entar accès e era progression professionau en mon laborau, ei a díder, un recors de formacion disponibla ath long dera vida activa des persones.

Era Recomanacion deth Parlament Europèu e deth Conselh, deth 18 de deseme de 2006, a prepaus des competéncies claus entar aprendissatge permanent, aconselhe as estats membres desvolopar era aufèrta des competéncies claus entà toti, en contèxt des estrategies d’aprendissatge permanent e en tot utilizar coma estrument de referéncia era madeisha redaccion des «Competéncies claus entar aprendissatge permanent - Un quadre de referéncia europèu».

Era cooperacion europèa en matèria d’educacion e formacion professionau entath periòde 2011-2020 establís qu'es sistèmes d’educacion e formacion europèus deuen reünir ua sèria de caracteristiques entà arrespóner as rèptes actuaus e futurs. Es sistèmes cau que siguen flexibles e de nauta qualitat; deuen adaptar-se ara evolucion deth mercat laborau e deuen identificar e atier es sectors emergenti; deuen garantir eth rendement dera formacion adaptada a ua societat damb una esperança de vida mès longa; deuen garantir era sostenibilitat e era excelléncia dera educacion e era formacion professionau sus era basa de critèris de garantida dera qualitat; deuen premanir es persones entà que gerisquen es sues competéncies, mès que mès es competéncies clau, e s’adapten ath cambiament; an d’eliminar es obstacles ara mobilitat transnacionau de professors e alumnes, e deuen garantir un finançament duradís entara educacion e era formacion professionau e garantir l’usatge eficient e equitable d’aguest finançament.

En aguest sens, e entà orientar es estats membres ena modernizacion des sòns sistèmes d’educacion e formacion, eth Parlament Europèu e eth Conselh dera Union Europèa an definit eth Quadre europèu de qualificacions entar aprendissatge permanent (2008), eth Sistèma europèu de credits entara educacion e formacion professionaus (2009) e eth Quadre de referéncia europèa de garantida dera qualitat ena educacion e formacion professionaus (2009).

Era Recomanacion deth Conselh dera Union Europèa, deth 20 de deseme de 2012, a prepaus dera validacion der aprendissatge non formau e informau, inste as govèrns des estats membres a establir abans der an 2018 es corresponentes disposicions entara validacion der aprendissatge non formau e informau, de sòrta que permeten era determinacion, era documentacion, era avaloracion e era certificacion d’aguesti aprendissatges.

II

Era transicion dera societat catalana entà ua societat dera coneishença requerís estrategies que permeten arténher un creishement integrador e duradís. En aguest sens, era Comission Europèa remèrca, ena Comunicacion EURÒPA 2020, eth besonh de garantir ua inversion eficaça enes sistèmes educatiu e de formacion a toti es nivèus; de melhorar es resultats educatius –en tot méter er accent sus cada segment e etapa per mejan d’un plantejament integrat qu'arrecuelhe es competéncies claus e age coma finalitat era reüssida escolara–; d'arrefortir era dubertura e era importància des sistèmes educatius –damb er establiment d’un quadre de qualificacions nacionaus e un melhor apariament des resultats educatius damb es besonhs deth mercat laborau–; de melhorar era entrada des joeni en mercat de trabalh per mejan d’ua accion integrada qu'includisque, entre d'auti aspèctes, orientacion, assessorament e practiques, e de garantir qu'es competéncies requerides entà continuar ena formacion e mantier-se en mercat laborau siguen arreconeishudes laguens de tota era educacion generau, professionau, superiora e d’adults, en tot includir-i er aprendissatge non formau e informau e en tot desvolopar collaboracions entre eth mon educatiu e de formacion e eth mon laborau, mès que mès mejançant era implicacion des interlocutors sociaus ena planificacion dera educacion e era imparticion dera formacion. Er objècte d’aguesta lei serà un des elements fonamentaus entara formacion ath long dera vida.

Aguesti objectius s’an arrecuelhut en III Plan generau de formacion professionau en Catalonha 2013-2016, aprovat peth Govèrn e elaborat damb eth consens des agents sociaus mès representatius, eth Conselh Generau des Crambes e es entitats municipalistes de Catalonha, que s’articule en quate èishi: era planificacion e adaptacion dera aufèrta formatiua integrada as besonhs deth mercat de trabalh e des persones; er impuls des centres de formacion professionau integradi; era organizacion d’un mecanisme integrat d’arreconeishença e acreditacion des competéncies professionaus, e eth desvolopament d’un sistèma integrat d’informacion e orientacion professionau.

Cadun d’aguesti quate èishi estrategics der III Plan demane ua seguida de mesures concrètes que cau desvolopar, era màger part includides e desvolopades en aguesta lei.

Es recomanacions dera Union Europèa per arrepòrt ath sistèma d’educacion e formacion, amassa damb era analisi des besonhs de Catalonha, obliguen a revisar en prigondor era relacion entre era formacion professionau iniciau, der encastre educatiu, e era formacion professionau entara ocupacion, der encastre laborau.

Era coordinacion dera formacion professionau iniciau e dera formacion professionau entara ocupacion presente ua escomesa de prumèr orde entà arténher un servici eficaç orientat, entre auti objectius, a facilitar competéncies e acreditacions professionaus as persones, favorir eth cambiament deth modèl productiu, aumentar eth rendiment des programes formatius, hèr mès atractiua era formacion professionau e melhorar era gestion e eth foncionament deth sistèma.

A mès, i a un ample consens sus eth besonh de melhorar eth modèl productiu, de sòrta que sigue internacionauments mès competitiu e pogue generar mès valor aponduda. Entà auançar cap ad aguest nau modèl cau tier en compde transformacions en prigondor ena politica de qualificacions professionaus dempús des diuèrsi encastres ligadi ara educacion, ara formacion e ath trabalh.

Er establiment de qualificacions mès adaptades as besonhs reaus e era facilitazion ar accès dera requalificacion, quan sigue de besonh, an d’evitar, d'un costat, risqui e disfuncions en sistèma productiu, e der aute, era desocupacion de trabalhadors qualificadi mès sense recorsi entà incorporar-se a determinadi sectors productius generadors d’ocupacion. Ei per mejan d’ua formacion professionau vertebrada e integrada en sistèma productiu, que se pòt facilitar aguest equilibri.

Era melhora en tèrmes d’eficacitat entara ocupacion dera formacion professionau exigís ua planificacion e ua especializacion dera aufèrta mès ajustades as besonhs deth mercat laborau, mès que mès enes sectors e ocupacions emergentes que genèren mès ocupacion e que son estrategics entath futur dera economia catalana.

Entà planificar corrèctaments era aufèrta de formacion que se hèsque enes centres integradi e en d'auti centres de formacion, ei indispensable hèr ua bona prospeccion de besonhs de formacion e qualificacion professionaus, damb atencion as cambiaments constants en mercat de trabalh, ara evolucion des perfils professionaus, e tanben as perfils emergenti, frut dera innovacion e dera adaptacion permanenta des enterpreses. Era tòca ei perméter qu'es enterpreses melhoren era sua competitivitat e qu'es persones dispòsen de melhores condicions entà integrar-se o mantier-se en mercat de trabalh.

Era formacion professionau ven, en aguest contèxt, un element clau entà facilitar es estruments que deuen dar responsa ara necessitat d’adaptar es qualificacions professionaus as lòcs de trabalh futurs e favorir er equilibri entre aufèrta e demanda de perfils competenciaus.

Ath delà, cau establir un mecanisme integrat entara arreconeishença dera experiéncia laborau e des aprendissatges non formaus coma estrategia de país entara prevencion dera exclusion sociau e era desocupacion enes nivèus de mès baisha qualificacion.

Cau, donques, auançar de cap ara integracion des subsistèmes que compausen era formacion professionau damb eth desvolopament des competéncies des articles 131 e 170 der Estatut, d’acòrd damb era norma basica der Estat en aguesta matèria.

III

Aguesta lei a per finalitat establir ua regulacion dera formacion professionau ath long dera vida e compren era soma d’accions, servicis e programes de formacion e qualificacion professionaus deth sistèma educatiu e dera formacion entara ocupacion, promoigudi e sostengudi damb hons publics e destinadi as persones ath long dera vida e as enterpreses, d’acòrd damb es competéncies que corresponen ara Generalitat.

Era Lei cree un quadre orientat ara aplicacion deth modèl de formacion professionau en Catalonha coma element estrategic entà melhorar eth nivèu de qualificacion professionau des persones, entà incrementar-ne era ocupabilitat e entà impulsar era competitivitat des enterpreses.

Era Lei tanben articule un sistèma de formacion e qualificacion professionaus adaptat as besonhs des persones e des enterpreses que permet optimizar e compartir, e, s'ei de besonh, redefinir, bèri uns des recorsi e procediments actuaus de cadun des subsistèmes qu’integren era formacion professionau.

Era integracion efectiua des subsistèmes dera formacion professionau requerís era definicion des estruments que permeten compartir, interconnectar e optimizar es dispositius e recorsi existenti.

Aguesta integracion se vò amiar a tèrme per arrepòrt a sies objectius principaus, enes quaus a era amira era Lei: era informacion, era orientacion e er assessorament, entà facilitar era formacion ath long dera vida; era coordinacion dera aufèrta des subsistèmes; era avaloracion e acreditacion des competéncies professionaus artenhudes; era aplicacion des correspondéncies entre es títols deth sistèma educatiu e es certificats de professionalitat der encastre laborau; era integracion de servicis enes centres de formacion professionau integrada, e era qualitat e melhora contínua des servicis.

A mès, aguesta lei arrecuelh es mesures adoptades ena Resolucion 573/X deth Parlament, de 6 de març de 2014, concernentes ara formacion professionau des persones damb andicapacitat intellectuau leugèra o moderada e que deuen perméter era garantida d'ua aufèrta formatiua adequada: era adaptacion de cicles formatius en contengut e nivèu coma garantida de succès entà acreditar determinades competéncies e dar responsa ara diuersitat de capacitats e interèssi des alumnes; era creacion o adaptacion d’itineraris formatius damb ua durada d'enquia quate ans; e er accès ara formacion professionau basica sense auer de renonciar ath títol dera educacion segondària obligatòria e sense limit d’atge. D’acòrd damb era Resolucion,  aguesta aufèrta formativa deu garantir as joeni damb andicapacitat intellectuau qu'acaben era educacion segondària obligatòria un recors adaptat as sues capacitats.

Eth sistèma de formacion e qualificacion professionau que regule aguesta lei compren, met en relacion, coordine e intègre era formacion professionau iniciau e era formacion professionau entara ocupacion, e es servicis inerents d’informacion e orientacion e d’avaloracion e acreditacion des competéncies professionaus.

Aguesta lei s’estructure en cinc títols. Eth títol prumèr conten es disposicions generaus: objècte dera Lei, finalitats e foncions deth sistèma de formacion e qualificacion professionaus de Catalonha, encastre d’aplicacion, principis rectors e drets.

Eth títol dusau regule era estructura deth sistèma. Prumèraments, cree era Comission Rectora deth Sistèma de Formacion e Qualificacion Professionaus, integrada, en quinsevolhe cas, pera Generalitat e es organizacions empresariaus e sindicaus mès representatives en Catalonha, coma organ rector de planificacion estrategica e avaloracion des politiques deth sistèma. Tanben cree era Agéncia Publica de Formacion e Qualificacion Professionaus de Catalonha, coma organisme autonòm de caractèr administratiu, que constituís er organ de direccion e de coordinacion des servicis basics deth sistèma e de gestion des servicis que li son pròpris. Coma organ de participacion deth sistèma, rèste assignat ara Agéncia eth Conselh de Formacion e Qualificacion Professionaus de Catalonha, que substituís eth Conselh Catalan de Formacion Professionau. Coma organs de participacion sectoriau se creen es conselhs sectoriaus, que depenen deth Conselh de Formacion e Qualificacion Professionaus de Catalonha. Aguesta estructura deuerà hèr possible un des objectius principaus d’aguesta lei, qu'ei eth de méter en relacion tota era formacion professionau e apropar-la as requeriments des enterpreses.

Coma recors entà melhorar es servicis as persones e era eficiéncia deth sistèma, cau destacar es competéncies dera Agéncia en aplicacion des critèris generaus de planificacion, coordinacion e desvolopament des servicis basics e eth hilat deth sistèma, e era gestion integrada de procèssi claus, coma era planificacion, es qualificacions e era avaloracion e acreditacion de competéncies, e era avaloracion deth sistèma.

Eth títol tresau determine es integrants deth sistèma, que son eth hilat de centres de formacion, qu'impartiràn formacion professionau iniciau e formacion professionau entara ocupacion, e es punts d’informacion e assessorament. Aguest hilat a d’incorporar era connexion e era interaccion damb eth Servici Public d’Ocupacion de Catalonha, principauments per mejan des burèus de trabalh.

Era creacion d’un hilat integrat d’informacion e orientacion professionau integrada, damb protocòus comuns entà tot eth sistèma enes quaus participen tanben toti es centres deth hilat de formacion professionau, deu perméter era metuda en practica d'un nau modèl d’orientacion ath ciutadan, mès ajustat ara diuersitat de situacions de cada persona: orientacion academica e entara carrèra professionau, informacion entara acreditacion de competéncies e orientacion entara insercion laborau.

Se definís era categoria de centre de formacion professionau integrada, qu'includís es centres qu'aufrissen es servicis basics deth sistèma d’ua manèra integrada e enes quaus se deuen constituïr es conselhs de formacion e enterpresa, que son es organs de participacion e collaboracion damb es sectors productius.

Eth títol quatau cree eth catalòg de servicis deth sistèma, integrat pes servicis basics d’informacion e assessorament, formacion e acreditacion professionau. Era Lei definís coma servicis basics deth sistèma era informacion, era orientacion e er assessorament; era formacion professionau iniciau, deth sistèma educatiu, e era formacion professionau entara ocupacion, der encastre laborau, modèl d’acreditacion e facilitacion de competéncies professionaus, e d’actualizacion e adaptacion as cambiaments permanents des sectors productius e economics; e era acreditacion des competéncies professionaus aquerides pes persones en procèssi non formaus ath long dera vida.

Eth madeish títol establís un protocòu comun d’orientacion professionau. Cree un servici d'assessorament a enterpreses. Establís eth rapòrt de prospeccion de besonhs de formacion e qualificacion. Establís es principis de desvolopament dera planificacion e dera organizacion dera aufèrta formatiua, e dera formacion duau. Establís eth modèl de collaboracion damb es agents sociaus, es crambes oficiaus de comèrç de Catalonha e era Administracion locau entara alternança e era formacion duau.

Tanben establís eth procediment comun d’avaloracion e acreditacion de competéncies professionaus e era sua correspondéncia e cree eth registre d’unitats de competéncies deth sistèma. Era regulacion e coordinacion des accions en matèria d’acreditacion dera experiéncia professionau ei un des èishi principaus dera Lei, pr'amor qu'arrespon a un vertadèr besonh des persones, se se considere qu'actuauments mès de 45% dera poblacion activa en Catalonha non a acreditada era sua qualificacion professionau.

Eth títol cincau establís era aplicacion de modèls de gestion dera qualitat enes centres de formacion e es principis d’impuls entàs enterpreneires e era innovacion ena formacion professionau. S’establís eth rapòrt d’avaloracion deth sistèma.

Finauments, cau méter en evidéncia qu'aguest nau quadre normatiu se prepause dempús dera amira dera simplificacion administratiua e eth melhorament des servicis tàs usatgèrs.

TÍTOL I. DISPOSICIONS GENERAUS

ARTICLE 1. OBJÈCTE DERA LEI

1. Er objècte d’aguesta lei ei establir e regular eth sistèma de formacion e qualificacion professionaus de Catalonha e crear era Agéncia Publica de Formacion e Qualificacion Professionaus de Catalonha.

2. Eth sistèma de formacion e qualificacion professionaus de Catalonha ei eth quadre integrat dera formacion professionau e des servicis que li son inerents d’informacion, d’orientacion e d’acreditacion des competéncies professionaus.

ARTICLE 2. DEFINICIONS 

A efècte de çò que establís aguesta lei, se compren per: 

a) Formacion professionau: era soma d’accions formatiues que capaciten entath desvolopament qualificat des diuèrses professions, er accès ara ocupacion, era progression professionau e era participacion actiua ena vida sociau, culturau e economica. Includís era formacion professionau iniciau e era formacion professionau entara ocupacion.

b) Formacion professionau iniciau: era soma de programes formatius desvolopadi en sistèma educatiu e qu'an coma tòca facilitar era qualificacion professionau as persones. S’organize en cicles formatius.

c) Formacion professionau entara ocupacion: era soma d’accions formatiues desvolopades en encastre laborau qu'an coma tòca melhorar era qualificacion professionau e era capacitat d’insercion o reinsercion laborau per mejan dera obtencion e deth perfeccionament des competéncies professionaus. Includís era formacion ocupacionau e era formacion contínua.

d) Competéncies claus: era soma de caracteristiques, actituds o qualitats qu'ua persona deu auer entà amiar a tèrme ua activitat professionau e que complèten es abiletats e es coneishences tecniques e organizatiues. An caractèr transversau e son transferibles a diferenti contèxtes professionaus.

e) Competéncia professionau: era soma de coneishences e capacitats que permeten er exercici d’ua activitat professionau d’acòrd damb es exigéncies dera produccion e era ocupacion.

f) Qualificacion professionau: era soma de competéncies professionaus damb significacion entara ocupacion que pòden èster aquerides per mejan de formacion modular o d'auti tipes de formacion e per mejan dera experiéncia laborau.

g) Unitat de competéncia: era agropacion de competéncies qu'a valor e significat en trabalh. Constituís era unitat minima susceptibla d’arreconeishença e acreditacion per mejan deth procediment d’arreconeishença des competéncies professionaus aquerides pera experiéncia laborau.

h) Practiques: es activitats de formacion practica qu'es alumnes de formacion professionau hèn laguens des enterpreses o d'auti centres de trabalh. Aguesta formacion practica ei prevista damb un modul de caractèr obligatòri, tant per çò des títols de formacion professionau deth sistèma educatiu coma pes certificats de professionalitat de formacion professionau entara ocupacion.

i) Aprendissatge: era activitat practica qu'es aprendisses hèn laguens d'enterpreses o d'auti centres de trabalh, quan corsen formacion professionau iniciau o entara ocupacion en modalitat d’alternança o damb formacion duau. Pòt auer caractèr formatiu e productiu ath madeish temps.

j) Centre de formacion: era entitat publica o privada que dispòse d’autorizacion o acreditacion entà impartir accions de formacion professionau der encastre educatiu, der encastre laborau o de toti dus encastres.

k) Centre de formacion professionau integrada: eth centre de formacion qu'aufrís es servicis basics deth sistèma de formacion e qualificacion professionau. Tanben pòt aufrir servicis de transferiment tecnologic.

l) Formacion non formau: era accion formatiua intencionada mès que non condusís a ua certificacion damb valor oficiau arreconeishuda. Se pòt impartir laguens o dehòra d’un centre de formacion.

m) Formacion informau: era formacion aquerida per mejan des activitats dera vida quotidiana en relacion damb era familha, eth trabalh, eth léser, es mejans de comunicacion o d'autes. Normauments se produsís de manèra non intencionada e non estructurada.

ARTICLE 3. FINALITATS E FONCIONS DETH SISTÈMA DE FORMACION E QUALIFICACION PROFESSIONAUS

1. Eth sistèma de formacion e qualificacion professionaus a es finalitats següentes: 

a) Hèr efectiu e promòir eth dret ara formacion de totes es persones sense distincion ath long dera vida.

b) Elevar eth nivèu de qualificacion dera poblacion.

c) Adaptar era aufèrta formatiua as besonhs deth mercat de trabalh.

d) Desvolopar era identitat professionau e er esperit enterpreneire.

e) Implicar es enterpreses ena formacion.

f) Arreconéisher es competéncies professionaus.

g) Promòir ua governança integrada, flexible, transparenta, innovatritz e eficaça dera formacion e era qualificacion professionaus.

h) Combàter es estereotipes de genre, que concernissen ara continuitat des estudis, ara eleccion d’un mestièr e ara orientacion dera carrèra professionau o que provòquen un tracte desfavorable per arrason de genre o d’orientacion afectiua e sexuau.

i) Facilitar era igualtat d’oportunitats de totes es persones sense distincion en dret d’accès ath sistèma, en tot tier en compde era atencion as collectius mès vulnerables.

j) Promòir era accion positiua en favor des collectius damb especiau dificultat d’insercion, entà favorir e facilitar era transicion des persones d’aguesti collectius entre era formacion e eth mercat de trabalh.

k) Promòir era accion positiua en favor des persones damb andicapacitat intellectuau leugèra o moderada, entà favorir era formacion e posterior insercion laborau d’aguestes persones ena enterpresa ordinària.

l) Promòir era accion positiua en favor deth collectiu de joeni extuteladi, entà favorir e facilitar era transicion d’aguesti joeni entre era formacion e eth mercat de trabalh.

m) Promòir era accion positiua en favor des hemnes entà favorir-les e facilitar-les era transicion entre era formacion e eth mercat de trabalh.

2. Eth sistèma de formacion e qualificacion professionaus a es foncions següentes: 

a) Era orientacion, era formacion e era qualificacion professionaus ath long dera vida des persones.

b) Era concrecion dera formacion e es qualificacions professionaus laguens deth marc estatau e europèu entara promocion dera formacion contínua ath long dera vida laborau, orientada entàs qualificacions requerides.

c) Era deteccion e prospeccion de besonhs e era planificacion e prospeccion dera aufèrta de formacion.

d) Era acreditacion des competéncies professionaus.

e) Era atencion as besonhs sectoriaus e territoriaus dera economia catalana.

f) Er impuls dera aufèrta formatiua en zònes defavorides economicaments e damb nautes taxes de desocupacion.

g) Era coordinacion e connexion entre es servicis d’informacion, era orientacion, era formacion e era acreditacion damb eth sistèma d’ocupacion de Catalonha.

h) Era promocion dera formacion ena enterpresa, enes practiques e en aprendissatge.

i) Era actualizacion permanenta deth professorat e des expèrts de formacion.

j) Era promocion dera formacion professionau.

k) Eth desplegament deth Sistèma europèu de credits entara educacion e era formacion professionau (ECVET), qu'ei eth sistèma de transparéncia e acreditacion dera formacion professionau e es qualificacions promoigut pera Union Europèa.

ARTICLE 4. ENCASTRE D’APLICACION

1. Eth sistèma de formacion e qualificacion professionaus abaste e met en relacion, dempús d’ua perspectiva integrada: 

a) Era informacion e era orientacion professionaus, tractades coma dus procèssi complementaris.

b) Era formacion professionau deth sistèma educatiu e era formacion professionau entara ocupacion, en quinsevolhe des sues modalitats.

c) Es qualificacions professionaus.

d) Era avaloracion e acreditacion des competéncies professionaus.

2. Eth sistèma de formacion e qualificacion professionaus s’oriente as persones entà facilitar-les er accès ara formacion, era actualizacion e era especializacion professionau que deuen contribuïr a favorir era ocupacion, eth melhorament dera ocupabilitat, era mobilitat e eth progrès o cambiament dera trajectòria professionau ath long dera vida; e tanben as enterpreses, entà atier es besonhs de recorsi umans qualificadi e de formacion contínua e entà favorir eth desvolopament dera activitat e era competitivitat empresariau.

ARTICLE 5. PRINCIPIS RECTORS

Eth sistèma de formacion e qualificacion professionaus se regís pes principis rectors següents: 

a) Era integracion dera aufèrta e era coordinacion d’objectius, servicis basics e accions.

b) Era flexibilitat entà adaptar-se e arrespóner as besonhs de formacion e qualificacion des persones e des enterpreses.

c) Era simplificacion des procediments d’accès as sòns servicis basics per part de persones, enterpreses e entitats.

d) Era eficacitat e era eficiéncia en desplegament des servicis e es accions.

e) Era transparéncia e era permeabilitat des servicis.

f) Era qualitat, era innovacion e era avaloracion permanenta des servicis.

g) Era participacion des organizacions empresariaus e sindicaus mès representatives de Catalonha, e era participacion dera Administracion locau, per çò qu'ei dera planificacion e eth desvolopament des politiques de formacion e de qualificacion professionaus.

h) Era collaboracion e era participacion dera Administracion locau, es crambes oficiaus de comèrç de Catalonha, es entitats representatives des titolaritats des centres docents e autes entitats e organizacions economiques e sociaus e es enterpreses, d’acòrd damb çò qu'establís aguesta lei e era rèstade normatiua aplicabla.

i) Era sufisença, de manèra qu'eth sistèma deu disposar d’ua aufèrta sufisenta e adaptada as besonhs de formacion e qualificacion des persones e deth teishut economic e productiu deth país.

j) Era accessibilitat, pera quau era aufèrta a d’èster accessible a toti es usatgèrs potenciaus e se deu poder superar quina barrèra que sigue que pogue existir en foncion des condicions personaus d’aguesti usatgèrs o deth territòri a on residisquen.

k) Era capitalizacion, de manèra que tota formacion sigue arreconeishuda e acreditada, de manèra parciau o totau, entà amiar ara obtencion d’un diplòma o títol arreconeishut pes administracions competentes.

l) Era promocion professionau, que deu perméter era arreconeishença laborau e professionau dera formacion ath long dera vida e es qualificacions aquerides pes persones en mercat de trabalh e en encastre deth dialòg sociau e dera negociacion collectiva.

m) Era assignacion en espaci europèu de formacion, en vertut dera quau eth sistèma de formacion e qualificacion professionaus se definís  damb era volontat e es condicions entà hèr part deth quadre europèu de formacion, participe des sues caracteristiques e s’adapte as sues evolucions e modernizacions, se conforme en tot seguir es critèris de transparéncia e arreconeishença des formacions e qualificacions aquerides en Euròpa e promò era mobilitat formatiua des sòns usatgèrs en aguest encastre.

ARTICLE 6. DRETS 

1. Es persones an dret ara formacion professionau ath long dera vida e ara promocion professionau, d’acòrd damb çò qu'establissen es articles 21.5 e 25.1 der Estatut d’autonomia de Catalonha. Tanben, laguens des tèrmes e es condicions qu'establisque era normatiua en vigor, an eth dret d’accedir, en situacion d’equitat e egaletat, non-discriminacion, voluntarietat e confidencialitat, a: 

a) Era informacion a prepaus d'aufèrta formatiua, plans, accions e programes, e es sòns requesits.

b) Ua orientacion professionau que prepause ua trajectòria formatiua e professionau comformada ath pròpri perfil e as requesits e es oportunitats d’ocupacion des sectors productius.

c) Es servicis basics deth sistèma de formacion e qualificacion professionaus.

d) Es plans e es accions formatiues adreçades ara qualificacion professionau o d’especializacion o reciclatge entà melhorar es possibilitats d’insercion e promocion professionau.

e) Era acreditacion des competéncies professionaus aquerides pera experiéncia o era formacion non formau.

f) Ua formacion, qualificacion e acreditacion professionau d’acòrd damb es pròpries capacitats, mejançant accions especifiques, en cas de persones damb qualificacion baisha o insufisenta, damb besonhs especiaus, damb andicapacitat intellectuau leugèra o moderada, era situacion de risc d’exclusion sociau o en situacion socioeconomica desfavorida.

g) Eth sistèma public de borses d'estudis e era gaudença des bonificacions e exempcions establides en taxes e prètzi publics.

h) Es dades que posque auer era Administracion publica de Catalonha per arrepòrt ara sua qualificacion, includides es competéncies professionaus acreditades, e a obtier era certificacion corresponenta.

2. Es enterpreses e d'autes entitats damb centres de trabalh, d’acòrd damb era normatiua en vigor e enes tèrmes de çò qu'establís aguesta lei, pòden: 

a) Participar e hèr part des organs de participacion deth sistèma de formacion e qualificacion professionaus, dirèctaments o per mejan des organizacions que les representen, d’acòrd damb çò que se determine per reglament.

b) Participar ena prospeccion de besonhs de formacion e qualificacion professionaus e ena definicion des competéncies e qualificacions professionaus.

c) Disposar d’informacion e assessorament per arrepòrt as servicis e programes en matèria de formacion, qualificacion e acreditacion professionaus.

d) Participar en desvolopament dera formacion per mejan dera incorporacion d’alumnes en practiques e en aprendissatge.

e) Participar e collaborar ena formacion e actualizacion tecnica d'ensenhaires, formadors e expèrts.

f) Participar, per mejan de convènis de collaboracion, en programes de formacion e d’ocupacion.

g) Participar enes procèssi d’acreditacion des competéncies professionaus.

h) Collaborar en totes es autes accions que requerisquen era implicacion, er engatjament e eth sosten des sectors productius.

3. Es centres de formacion deth Hilat deth Sistèma, d’acòrd damb era normatiua en vigor e enes tèrmes de çò que establís aguesta lei, pòden: 

a) Disposar d’informacion e assessorament des organs competents dera Administracion publica per çò qu'ei deth rendement des servicis basics deth sistèma de formacion e qualificacion professionaus.

b) Participar en desvolopament dera formacion, includida era participacion en seguiment e ena tutèla des alumnes en practiques e en aprendissatge.

c) Participar ena gestion des procèssi d’acreditacion des competéncies professionaus, d’acòrd damb çò qu'agen autorizat.

d) Collaborar damb era Administracion ena identificacion de besonhs de formacion en territòri e era execucion des procèssi de formacion contínua deth personau docent e des formadors expèrts des centres collaboradors deth Servici Public d’Ocupacion de Catalonha.

4. Es entitats damb foncions legauments atribuïdes en matèria de formacion professionau, coma es crambes oficiaus de comèrç de Catalonha, pòden: 

a) Participar enes diferenti aspèctes desvolopadi per apartat 2 de manèra coresponsable e laguens deth sòn encastre territoriau.

b) Hèr part des organs rectors e de participacion deth sistèma de formacion e qualificacion professionaus, a perpausa deth Govèrn.

c) Exercir es foncions que la norma especifica les atribuís laguens deth sistèma de formacion e qualificacion professionaus de Catalonha.

ARTICLE 7. ADMINISTRACION LOCAU

1. Era Administracion locau a facultats d’informacion, orientacion e politiques actiues d’ocupacion laguens deth quadre que determine aguesta lei e era lei que regule eth Servici Public d’Ocupacion de Catalonha.

2. Era Administracion locau hè part des organs rectors e de participacion deth sistèma de formacion e qualificacion professionaus.


TÍTOL II. ESTRUCTURA INSTITUCIONAU DETH SISTÈMA DE FORMACION E QUALIFICACION PROFESSIONAUS

CAPÍTOL I. COMISSION RECTORA DETH SISTÈMA DE FORMACION E QUALIFICACION PROFESSIONAUS

ARTICLE 8. NATURA E COMPOSICION

1. Se cree era Comission Rectora deth Sistèma de Formacion e Qualificacion Professionaus coma organ rector de planificacion estrategica e avaloracion des politiques deth sistèma de formacion e qualificacion professionaus.

2. Era Comission Rectora deth Sistèma de Formacion e Qualificacion Professionaus s’assigne ath Departament dera Presidéncia.

3. Era Comission Rectora deth Sistèma de Formacion e Qualificacion Professionaus ei presidida peth president dera Generalitat o peth sòn representant delegat.

4. Formen era Comission Rectora deth Sistèma de Formacion e Qualificacion Professionaus: 

a) En representacion dera Generalitat: 

– Era persona o es persones titulares des departaments damb competéncies en formacion professionau deth sistèma educatiu e formacion professionau entara ocupacion, damb era possibilitat de delegar en nauti responsables des sòns departaments.

– Ua persona damb reng de secretari generau, o assimilat, per cadun des departaments damb competéncies ena formacion professionau deth sistèma educatiu e formacion professionau entara ocupacion, per designacion des sòns titulars.

– Eth president executiu dera Agéncia Publica de Formacion e Qualificacion Professionaus de Catalonha, qu'actue coma secretari.

b) Representants des organizacions empresariaus e sindicaus mès representatives en Catalonha.

5. Es acòrds dera Comission Rectora deth Sistèma de Formacion e Qualificacion Professionaus s’adòpten per majoritat, d’acòrd damb era ponderacion següenta: 

a) 60% entara representacion dera Generalitat.

b) 20% entara representacion empresariau.

c) 20% entara representacion sindicau.

6. Eth Govèrn pòt modificar era composicion dera Comission Rectora deth Sistèma de Formacion e Qualificacion Professionaus e era ponderacion des vòtes entà aumentar-ne es membres d’acòrd damb çò qu'establís aguest article, en tot preservar era majoria dera Generalitat e sens perjudici dera ponderacion prevista entath vòte as representacions des organizacions patronaus e sindicaus mès representatives.

ARTICLE 9. FONCIONS

1. Corresponen ara Comission Rectora deth Sistèma de Formacion e Qualificacion Professionaus es foncions següentes: 

a) Determinar es objectius prioritaris deth sistèma de formacion e qualificacion professionaus a partir deth rapòrt de prospeccion de besonhs de formacion e qualificacion.

b) Establir es critèris generaus de planificacion estrategica e desvolopament deth sistèma de formacion e qualificacion professionaus.

c) Establir es critèris generaus entath desplegament deth conjunt de centres de formacion professionau integrada.

d) Establir es critèris generaus deth desvolopament dera formacion en alternança e duau.

e) Informar dera perpausa deth Plan generau de formacion professionau de Catalonha, abans que non sigue transmetut ath Govèrn, e des sòns rapòrts de seguiment.

f) Aprovar eth rapòrt d’avaloracion deth sistèma de formacion e qualificacion professionaus.

g) Aprovar eth programa annau de gestion dera Agéncia Publica de Formacion e Qualificacion Professionaus de Catalonha.

2. Es entitats representades pòden méter en consideracion dera Comission Rectora deth Sistèma de Formacion e Qualificacion Professionaus prepauses laguens der encastre d’aguesta lei entà que les debate e les avalore.

CAPÍTOL II. AGÉNCIA PUBLICA DE FORMACION E QUALIFICACION PROFESSIONAUS DE CATALONHA

ARTICLE 10. NATURA E ADSCRIPCION

1. Se cree era Agéncia Publica de Formacion e Qualificacion Professionaus de Catalonha coma organisme autonòm de caractèr administratiu damb personalitat juridica pròpria, qu'a es competéncies qu'establís aguesta lei e es que li atribuïsque eth Govèrn.

2. Era Agéncia Publica de Formacion e Qualificacion Professionaus de Catalonha ei er organ de direccion e coordinacion des servicis basics deth sistèma de formacion e qualificacion professionaus e de gestion des servicis que li son pròpris.

3. Eth Govèrn a d’aprovar era adscripcion departamentau e es estatuts dera Agéncia Publica de Formacion e Qualificacion Professionaus de Catalonha. Es estatuts deuen desvolopar es foncions e era estructura dera Agéncia e completar-ne eth regim juridic e de foncionament.

ARTICLE 11. FONCIONS

Era Agéncia Publica de Formacion e Qualificacion Professionaus de Catalonha exercís, d’acòrd damb era normatiua en vigor, es foncions següentes: 

a) Dirigir e coordinar eth sistèma de formacion e qualificacion professionaus.

b) Dirigir e gerir es servicis que li son pròpris, d’acòrd damb çò qu'establís aguesta lei, e es que se li atribuïsquen.

c) Establir es critèris generaus de coordinacion des centres e es entitats que hèn part deth Hilat deth Sistèma.

d) Aplicar es critèris de planificacion, desvolopament e coordinacion des centres de formacion professionau integrada.

e) Coordinar eth Hilat deth Sistèma a qué se referís eth títol III.

f) Promòir e coordinar era aplicacion des critèris generaus de desvolopament des modalitats de practiques e d’aprendissatge de formacion professionau.

g) Establir critèris especifics de planificacion dera formacion professionau iniciau e dera formacion professionau entara ocupacion que se finance damb hons publics.

h) Definir e desvolopar eth procediment d’avaloracion e acreditacion dera competéncia professionau e era omologacion e autorizacion des centres e des entitats e es persones que i participen.

i) Gerir eth registre d’unitats de competéncia.

j) Gerir es recorsi umans, materiaus e economics que se li atribuïsquen.

k) Amiar a tèrme era prospeccion e deteccion de besonhs de formacion e qualificacion professionau e adaptar es servicis basics deth sistèma.

l) Elaborar e actualizar eth Catalòg de qualificacions professionaus deth sistèma de formacion e qualificacion professionaus e es sues correspondéncies.

m) Elaborar eth Plan generau dera formacion professionau de Catalonha e hèr-ne eth seguiment e era avaloracion.

n) Promòir era collaboracion dera Administracion locau, es crambes oficiaus de comèrç de Catalonha, es entitats representatives des centres docents e d'auti entitats e organizacions economiques e sociaus e es enterpreses.

o) Promòir era qualitat e era innovacion ena formacion professionau, tant per çò qu'ei des procediments e des contenguts coma des recorsi de besonh.

p) Amiar a tèrme era promocion sociau dera formacion professionau.

q) Amiar a tèrme eth melhorament continu deth sistèma.

r) Definir eth servici integrat d’informacion e orientacion deth sistèma de formacion e qualificacion professionaus enes punts d’informacion autorizadi o acreditadi, damb er includiment des metodologies idonèes entath rendement deth servici.

s) Promòir era relacion damb eth mon empresariau entara formacion en alternança, era formacion duau e era insercion laborau.

t) Promòir era dimension internacionau dera formacion professionau.

u) Identificar besonhs de formacion permanenta deth personau docent e des formadors expèrts qu'impartissen era formacion professionau.

v) Promòir e encoratjar er usatge deth Catalòg de qualificacions professionaus.

w) Facilitar era documentacion sus era quau era Comission Rectora deth Sistèma de Formacion e Qualificacion Professionaus se deuerà prononciar.

x) Quina auta que sigue que se li atribuïsque.

ARTICLE 12. REGIM JURIDIC

1. Era Agéncia Publica de Formacion e Qualificacion Professionaus de Catalonha exercís es sues accions en acòrd damb çò qu'establís aguesta lei, es disposicions que la despleguen e era legislacion que regule eth regim juridic des administracions publiques e eth procediment administratiu aplicable ara Administracion dera Generalitat.

2. Era Agéncia Publica de Formacion e Qualificacion Professionaus de Catalonha se regís peth regim de contractacion que s’aplique ara Administracion dera Generalitat e as sòns organismes autonòms.

3. Eth regim patrimoniau dera Agéncia Publica de Formacion e Qualificacion Professionaus de Catalonha ei eth qu'establís era norma que regule er auviatge dera Administracion dera Generalitat.

4. Es resolucions dera presidéncia executiua dera Agéncia Publica de Formacion e Qualificacion Professionaus de Catalonha agoten era via administratiua.

ARTICLE 13. FINANÇAMENT

1. Eth budgèt dera Agéncia Publica de Formacion e Qualificacion Professionaus de Catalonha s’a d’includir enes pressupòsti dera Generalitat, d’acòrd damb es previsions generaus entàs pressupòsti des organismes autonòms adscriti a un departament. Era tresaureria dera Agéncia se deu sométer ath regim d’intervencion e comptabilitat publica pròpria d’aguesti organismes autonòms.

2. Es diuèrses accions derivades der encastre d’aplicacion d’aguesta lei que non agen caractèr public e gratuït se pòden amiar a tèrme damb era participacion, en sòn finançament totau o parciau, des centres e punts deth Hilat deth Sistèma, dera Administracion locau, d’entitats, d’enterpreses e des usatgèrs, d’acòrd damb era normatiua aplicabla.

3. Damb era tòca de garantir era capacitat reau e efectiva des decisions executiues que prengue era Agéncia Publica de Formacion e Qualificacion Professionaus de Catalonha, e entà qu'amie a tèrme es sues foncions, era Generalitat a d'abilitar es recorsi economics sufisents qu'ac hèsquen possible.

ARTICLE 14. RECORSI FINANCÈRS

Son recorsi dera Agéncia Publica de Formacion e Qualificacion Professionaus de Catalonha: 

a) Es recorsi consignadi coma taus laguens des pressupòsti annaus dera Generalitat.

b) Es recorsi entà desvolopar es foncions e competéncies que li agen estat atribuïdes.

c) Es recorsi procedenti dera sua activitat.

d) Es subvencions, es legats e es aportacions volontàries qu'arrecebe.

e) Es credits qu'eventuauments se li transferisquen en arrason de rendement de servicis que corresponen a d'autes administracions publiques o entitats.

ARTICLE 15. RECORSI UMANS 

1. Eth personau dera Agéncia Publica de Formacion e Qualificacion Professionaus de Catalonha a d’èster foncionari o contractuau enes tèrmes e damb es condicions que s’establissen entath personau dera Administracion dera Generalitat, de conformitat damb era legislacion aplicabla.

2. Eth personau dera Agéncia Publica de Formacion e Qualificacion Professionaus de Catalonha a d’èster er apropriat e de besonh entà garantir eth compliment des foncions d’aguest organ.

ARTICLE 16. PRESIDÉNCIA EXECUTIUA

1. Era presidéncia executiua ei er organ de govèrn e direccion dera Agéncia Publica de Formacion e Qualificacion Professionaus de Catalonha. Era presidéncia executiua correspon ara persona que nomente eth Govèrn, damb era consulta prealabla ara Comission Rectora deth Sistèma de Formacion e Qualificacion Professionaus.

2. Corresponen ara presidéncia executiua dera Agéncia Publica de Formacion e Qualificacion Professionaus de Catalonha es foncions següentes:

a) Hèr a complir es acòrds e es directritzes dera Comission Rectora deth Sistèma de Formacion e Qualificacion Professionaus, ara quau li cau rénder compdes periodicaments, e velhar pera aplicacion d’aguesti acòrds e directritzes.

b) Elaborar era perpausa de linhes generaus de planificacion, desvolopament e coordinacion des servicis basics e des centres publics de formacion professionau.

c) Determinar eth programa d’accion, budgèt e organizacion dera Agéncia.

d) Dirigir era Agéncia e es sues accions, d’acòrd damb es foncions atribuïdes, e hèr eth seguiment e contraròtle dera execucion d’aguestes accions.

e) Elaborar o promòir es prepauses, rapòrts, memòris e estudis qu'establís aguesta lei, per sollicitacion dera Comission Rectora deth Sistèma de Formacion e Qualificacion Professionaus o per iniciatiua pròpria, e es corresponents ara activitat ordinària dera Agéncia. Se deu presentar periodicaments un rapòrt d’avaloracion des politiques publiques amiades a tèrme.

f) Representar era Agéncia e participar, damb caractèr non exclusiu, enes conselhs de patronatges, fondacions e d'auti organs equivalenti o similars de formacion professionau.

g) Velhar pes bones practiques, era qualitat e era innovacion e aplicar programes d’experimentacion o de melhorament deth sistèma de formacion e qualificacion professionaus.

h) Quina auta que sigue pròpria deth sòn cargue que determinen es estatuts.

CAPÍTOL III. CONSELH DE FORMACION E QUALIFICACION PROFESSIONAUS DE CATALONHA

ARTICLE 17. NATURA E COMPOSICION

1. Eth Conselh de Formacion e Qualificacion Professionaus de Catalonha ei er organ de consulta e de participacion deth sistèma de formacion e qualificacion professionaus de Catalonha. Eth Conselh de Formacion e Qualificacion Professionaus de Catalonha ei un organ de caractèr non vinculant.

2. Eth Conselh de Formacion e Qualificacion Professionaus de Catalonha a era composicion següenta: 

a) Era presidéncia, qu'ei assumida peth president executiu dera Agéncia Publica de Formacion e Qualificacion Professionaus de Catalonha.

b) Es vocaus, que son es persones nomentades peth president executiu dera Agéncia a perpausa des organizacions respectiues.

3. Es vocaus se deuen distribuïr d’acòrd damb es critèris següents:

a) Es representacions dera Generalitat, des organizacions empresariaus mès representatives e des organizacions sindicaus mès representatives en un nombre equivalent de vocaus.

b) Era representacion dera soma des organizacions empresariaus qu'an era condicion legau de mès representatives se deu distribuïr proporcionauments ara representativitat qu'an en Catalonha.

c) Era representacion des organizacions sindicaus qu'an era condicion legau de mès representativa se deu distribuïr proporcionauments ara representativitat qu'an en Catalonha.

d) Era representacion des entitats damb competéncies legauments atribuïdes en matèria de formacion professionau se deu distribuïr per parts egaus entre es vocaus nomentadi a perpausa deth Conselh Generau de Crambes de Comèrç e es nomentadi a perpausa des entitats representatives dera Administracion locau.

e) Era representacion des centres deth Hilat deth Sistèma a d’includir membres nomentadi a perpausa dera Junta Centrau de Directors de Catalonha d’Ensenhament Segondari e a perpausa des entitats representatives des centres de formacion professionau d’autes titolaritats, d’acòrd damb eth pes qu'agen en Hilat.

f) Eth nombre de vocaus previst d’acòrd damb çò qu'establissen cadua des letres d e e non pòt depassar eth nombre de vocaus establit entà cadun des sectors per arrepòrt as letres a, b e c.

4. Era composicion deth Conselh de Formacion e Qualificacion Professionaus de Catalonha se deu concretizar per reglament.

5. Es acòrds deth Conselh de Formacion e Qualificacion Professionaus de Catalonha s’adòpten per majoritat des vòtes des membres assistents e deuen auer eth vòte favorable des representants dera Generalitat. En cas de partatge egau des vòtes, era presidéncia dispòse deth vòte de qualitat.

ARTICLE 18. FONCIONS

1. Corresponen ath Conselh de Formacion e Qualificacion Professionaus de Catalonha es foncions següentes: 

a) Aprovar es normes de foncionament intèrn e era memòria annau.

b) Hèr promocion, perpausar es critèris, participar ena elaboracion, redigir eth rapòrt e hèr eth seguiment deth Plan generau de formacion professionau de Catalonha. Eth Plan deu contier es prioritats e es objectius que s’an d’arténher a mejan termini en matèria de formacion professionau.

c) Aprovar era creacion de conselhs sectoriaus.

d) Conéisher era creacion o era modificacion des qualificacions professionaus.

e) Collaborar damb eth Conselh de Trabalh, Economic e Sociau de Catalonha, damb eth Conselh Escolar de Catalonha e damb auti organismes analògs de participacion d’encastre sectoriau o territoriau, e tanben en encastre estatau, dera Union Europèa e internacionau, d’acòrd damb era normatiua en vigor.

f) Promòir estudis de prospeccion, de deteccion de besonhs o d’adequacion o melhorament des qualificacions professionaus e dera formacion professionau.

g) Presentar ara Comission Rectora deth Sistèma de Formacion e Qualificacion Professionaus prepauses e projèctes de melhorament dera formacion professionau.

h) Quina auta que sigue que determinen es estatuts.

2. Eth Conselh de Formacion e Qualificacion Professionaus de Catalonha deu èster consultat preceptiuaments e deu redigir rapòrt e, s'ei de besonh, dictamen, a prepaus de: 

a) Es critèris generaus de planificacion e desvolopament des politiques de formacion professionau.

b) Eth rapòrt de prospeccion de besonhs de formacion e qualificacion establit per aguesta lei.

c) Eth rapòrt d’avaloracion deth sistèma de formacion e qualificacion professionaus.

d) Es rapòrts qu'arrecebe des conselhs sectoriaus o territoriaus.

e) Es naues disposicions normatiues de caractèr generau en matèria de formacion e qualificacions professionaus.

ARTICLE 19. FONCIONAMENT

1. Eth Conselh de Formacion e Qualificacion Professionaus de Catalonha se deu reünir damb caractèr ordinari, convocat pera presidéncia, tres viatges per an. Eth Conselh se pòt reünir damb caractèr extraordinari a iniciatiua dera madeisha presidéncia o quan ac sollicite era tresau part des membres.

2. Eth Conselh de Formacion e Qualificacion Professionaus de Catalonha pòt constituïr comissions de trabalh entà subjèctes especifics.

ARTICLE 20. PARTICIPACION SECTORIAU E TERRITORIAU

1. Eth Conselh de Formacion e Qualificacion Professionaus de Catalonha deu constituïr conselhs sectoriaus, depenents deth madeish Conselh, coma organs de participacion des principaus sectors productius. Eth Conselh deu establir era composicion d’aguesti conselhs.

2. Eth president deth Conselh de Formacion e Qualificacion Professionaus de Catalonha, o era persona delegada, exercís era presidéncia des conselhs sectoriaus.

3. Es conselhs sectoriaus pòden eméter rapòrts de caractèr non constrenhent e presentar-les ath Conselh de Formacion e Qualificacion Professionaus de Catalonha per arrepòrt as matèries següentes des sectors respectius: 

a) Qualificacions, perfils professionaus e acreditacion de competéncies professionaus.

b) Participacion des enterpreses enes practiques e en aprendissatge, e mès que mès ena formacion duau.

c) Besonhs de formacion e qualificacion professionaus.

d) Besonh d’avaloracion de competéncies professionaus.

4. Era Agéncia Publica de Formacion e Qualificacion Professionaus de Catalonha deu informar eth Conselh Escolar de Catalonha e es sòns conselhs territoriaus.

5. Era Agéncia Publica de Formacion e Qualificacion Professionaus de Catalonha participe enes conselhs territoriaus, que son es organs de participacion deth Servici Public d’Ocupacion de Catalonha en territòri, e deu conéisher, per mejan d’aguesti conselhs, es diuèrses estrategies territoriaus promoigudes enes sòns encastres.

6. Eth Conselh de Formacion e Qualificacion Professionaus de Catalonha deu establir un quadre de relacion estable damb auti conselhs de participacion, d’encastre sectoriau o territoriau, qu'agen entre es sues competéncies era promocion e eth melhorament dera formacion professionau e era ocupacion.

TÍTOL III. HILAT DETH SISTÈMA DE FORMACION E QUALIFICACION PROFESSIONAUS

ARTICLE 21. MEMBRES

1. Hèn part deth Hilat deth Sistèma de Formacion e Qualificacion Professionaus (Hilat deth Sistèma) es centres, es entitats autorizades o acreditades entà desvolopar aumens un des servicis basics que determine aguesta lei e es enterpreses que collabòren en desvolopament dera formacion professionau per mejan der acuèlh d’alumnes enes practiques o er aprendissatge.

2. Era Agéncia Publica de Formacion e Qualificacion Professionaus de Catalonha coordine e establís critèris des servicis basics determinadi per aguesta lei que renden es centres, es entitats e es enterpreses deth Hilat deth Sistèma.

3. Es centres, es entitats e es enterpreses qu'intègren eth Hilat deth Sistèma deuen mantier era coordinacion e era relacion mutuau de besonh, en encastre des servicis basics, entà facilitar era informacion, era orientacion, era formacion, era qualificacion e era acreditacion professionaus des persones ath long dera vida.

4. Es centres, es entitats e es enterpreses deth Hilat deth Sistèma deuen ahíger ara sua identificacion era indicacion «Hilat deth Sistèma de Formacion e Qualificacion Professionaus de Catalonha», d’acòrd damb çò que se determine per reglament.

5. Era Agéncia Publica de Formacion e Qualificacion Professionaus de Catalonha deu promòir era aufèrta de programes de formacion e insercion e programes de naues oportunitats entàs joeni que non auràn aquerit era educacion obligatòria e deu establir es critèris entà desvolopar-les. Aguesti programes deuen compréner formacion en professionalizacion e en competéncies basiques e deuen anar acompanhadi dera realizacion de practiques formatiues en centres de trabalh.

6. Era tòca des programes per arrepòrt ar apartat 5 ei promòir era qualificacion de basa entà facilitar era insercion professionau e sociau e evitar es risqui d’exclusion laborau e sociau des joeni qu'an abandonat o son en risc d’abandonar eth sistèma educatiu. Entà  melhorar era eficacitat des programes e favorir-ne er aqueriment des objectius, es programes se pòden amiar a tèrme mejançant er establiment de cooperacions entre es centres de formacion, es administracions locaus e es enterpreses o entitats professionaus.

7. Era Administracion dera Generalitat deu promòir aufèrtes formatiues, preferentaments ligades a qualificacions professionaus de nivèu 1, adreçades especificaments a persones damb andicapacitat arreconeishuda que non siguen en disposicion de seguir es itineraris de formacion professionau ordinaris. Es aufèrtes formatiues mencionades deuen auer per tòca aumentar era autonomia personau d’aguestes persones e er aqueriment de competéncies professionaus que faciliten era transicion ara vida adulta e era integracion sociau per mejan deth trabalh.

8. As efèctes de çò que establís er apartat 7, e sens perjudici des adaptacions individuaus que se poguen hèr entà alumnes damb andicapacitat en centres ordinaris, se deuen regular reglamentàriaments es itineraris formatius especifics, de caractèr postobligatòri, adaptadi en durada e contenguts as caracteristiques des sòns destinataris, e tanben es requesits des centres que les impartissen, qu'an opcion preferenta ath concèrt educatiu, se son de titolaritat privada.

9. Es centres integrants deuen auer es installacions adequades entà poder aufrir es accions de formacion professionau integrada, d’acòrd damb era normatiua en vigor.

10. Era Agéncia Publica de Formacion e Qualificacion Professionaus de Catalonha deu promòir accions de formacion professionau entà persones damb andicapacitat adreçades a persones damb andicapacitat intellectuau leugèra o moderada. Aguesti centres an d’aufrir un programa de formacion professionau damb uns contenguts que capaciten es abiletats e coneishences transversaus e permeten ua insercion sociau e professionau.

11. Era Administracion deu desplegar reglamentàriaments es requesits d’autorizacion entà poder impartir es diuèrsi tipes de formacion professionau d’acòrd damb era norma corresponenta.

ARTICLE 22. PUNTS D’INFORMACION E ORIENTACION

1. Era Administracion dera Generalitat deu garantir un servici d’informacion e orientacion de manèra integrada.

2. Es punts d’informacion e orientacion professionaus autorizadi o acreditadi entà desvolopar eth servici per arrepòrt ar apartat 1 hèn part deth hilat integrat d’informacion e orientacion professionau laguens deth Hilat deth Sistèma. Aguesti punts d’informacion e orientacion se deuen autorizar o acreditar per mejan de convènis o acòrds de collaboracion damb Era Agéncia Publica de Formacion e Qualificacion Professionaus de Catalonha, d'auti centres, entitats o servicis depenents d’autes departaments dera Generalitat, es administracions locaus o autes administracions publiques.

ARTICLE 23. CENTRES DE FORMACION

1. Es centres de formacion deth Hilat deth Sistèma s’autorizen d’acòrd damb eth procediment e es requesits establidi reglamentàriaments.

2. Es centres publics de formacion professionau dera Generalitat dispòsen d’autonomia organitzatiua e de gestion economica entà acordar, d’acòrd damb es condicions que s’establisquen reglamentàriaments, eth desvolopament d’accions de formacion professionau, e entà establir acòrds de collaboracion damb es organizacions sindicaus e empresariaus mès representatives de Catalonha e autes organizacions empresariaus, professionaus, crambes oficiaus de comèrç, centres d’innovacion tecnologica o damb era Administracion locau deth sòn encastre.

3. Era Generalitat deu auer per prioritat era creacion o era singularizacion de centres especifics de formacion professionau aquiu a on es caracteristiques territoriaus ac permeten.

ARTICLE 24. CENTRES DE FORMACION PROFESSIONAU INTEGRADA

1. Es centres de formacion professionau integrada aufrissen es servicis basics deth sistèma de formacion e qualificacion professionaus en çò que hè a sectors, familhes professionaus o encastres determinadi, d’acòrd damb es critèris establidi pera Agéncia Publica de Formacion e Qualificacion Professionaus de Catalonha.

2. Era Agéncia Publica de Formacion e Qualificacion Professionaus de Catalonha autrege era condicion de centre de formacion professionau integrada a partir de critèris per arrepòrt ara qualitat, ara capacitat formatiua e ara complementarietat e, se cau, ar encastre territoriau o ara especializacion sectoriau.

3. Es centres de formacion professionau integrada deuen collaborar damb auti centres deth Hilat deth Sistèma per mejan d’accions d’informacion o programes e projèctes de cooperacion damb era tòca de contribuïr a incorporar ar encastre formatiu es naues tecniques e procèssi productius innovadors e a actualizar es programacions e es competéncies professionaus.

4. Es titulars des centres de formacion professionau integrada pòden fixar convènis de collaboracion damb entitats de recèrca e d’innovacion tecnologica entà rénder servicis d’innovacion e transferiment tecnologic as enterpreses.

5. Cada centre de formacion professionau integrada deu constituïr eth sòn conselh de formacion e enterpresa. Tanben pòden constituïr o participar damb d’auti centres en conselhs qu'amassen diuèrsi centres, mès que mès en tot atier critèris d’encastre territoriau o d’especializacion sectoriau.

ARTICLE 25. AUTONOMIA DES CENTRES DE FORMACION PROFESSIONAU INTEGRADA

Es centres de formacion professionau integrada dispòsen d’autonomia pedagogica, d’organizacion e de gestion economica e de personau, d’acòrd damb çò fixat reglamentàriaments. Aguesti centres pòden, laguens deth quadre dera sua autonomia, desvolopar acòrds e convènis damb enterpreses, institucions e entitats entà aufrir servicis de formacion e entà un melhor aprofitament des sues infrastructures e recorsi disponibles o auti accions que contribuïsquen a arténher es sòns objectius.

ARTICLE 26. CONSELHS DE FORMACION E ENTERPRESA DES CENTRES DE FORMACION PROFESSIONAU INTEGRADA

1. Es centres de formacion professionau integrada compden damb un conselh de formacion e enterpresa, organ de participacion, collaboracion e sosten des sectors productius, mès que mès entà favorir era qualitat, era adaptacion dera aufèrta formatiua e er impuls dera participacion des enterpreses enes practiques e er aprendissatge. Tanben pòden auer conselhs de formacion e enterpresa es centres de formacion professionau qu'ac determinen.

2. Es conselhs de formacion e enterpresa deuen auer informacion e pòden redigir rapòrts e prepauses, que non son vinculants, tocant a: 

a) Era qualitat e era adaptacion dera aufèrta de servicis desplegadi peth centre.

b) Es naus requeriments de qualificacions.

c) Era planificacion, era organizacion, eth desvolopament e eth seguiment dera formacion en practiques e er aprendissatge que se debane en centre.

d) Era actualizacion deth professorat e es sejorns en enterpreses.

e) Es collaboracions damb enterpreses entà melhorar era disponibilitat, damb finalitat formatiua, d’equipaments tecnics, de materiaus, d’infrastructures e de tecnologies de darrèra generacion.

3. Enes conselhs de formacion e enterpresa an d’èster representadi es agents sociaus deth territòri e es entitats e es institucions der entorn deth centre que siguen relheuantes en encastre dera activitat integrada deth centre; es representants des enterpreses collaboradores deth centre, a perpausa dera direccion deth centre; e es representants deth madeish centre de formacion professionau integrada.

4. Es conselhs de formacion e enterpresa pòden collaborar e se pòden coordinar damb d'auti organs, conselhs o encastres de participacion sectoriau o locau existenti e establidi pera normatiua en vigor.

TÍTOL IV. SERVICIS DETH SISTÈMA DE FORMACION E QUALIFICACION PROFESSIONAUS

CAPÍTOL I. CATALÒG DE SERVICIS

ARTICLE 27. SERVICIS BASICS DETH SISTÈMA

1. Es servicis basics deth sistèma son es següents: 

a) Informacion, orientacion entara trajectòria formatiua e professionau e assessorament a persones, enterpreses e institucions.

b) Formacion professionau deth sistèma educatiu e formacion professionau entara ocupacion.

c) Avaloracion e acreditacion de competéncies professionaus.
Eth hilat de centres deth sistèma, qu'includís es centres educatius de formacion professionau iniciau e es centres de formacion professionau entara ocupacion, aufrís es servicis basics.

2. Era Agéncia Publica de Formacion e Qualificacion Professionaus de Catalonha deu promòir e coordinar eth desvolopament des servicis basics deth sistèma de formacion e qualificacion professionau enes punts e centres deth Hilat deth Sistèma, d’ua manèra equilibrada per arrepòrt ar encastre territoriau e era especializacion sectoriau, d’acòrd damb era pròpria organizacion, e de manèra coordinada damb es servicis ocupacionaus deth sistèma d’ocupacion de Catalonha.

3. Es punts e centres deth Hilat deth Sistèma renden es servicis qu'an dirèctaments autorizadi. En cas que non renden bèth un des servicis basics, pòden derivar es usatgèrs que requerisquen aguesti servicis as punts e centres deth Hilat deth Sistèma que les renden.

CAPÍTOL II. INFORMACION, ORIENTACION E ASSESSORAMENT

ARTICLE 28. FINALITATS E FONCIONS DERA INFORMACION E DERA ORIENTACION PROFESSIONAU

1. Eth hilat integrat d’informacion e orientacion ei formada pes punts d’informacion e orientacion autorizadi o acreditadi entà desvolopar es servicis d’informacion e orientacion.

2. Son finalitats deth hilat integrat d’informacion e orientacion: 

a) Favorir qu'es ciutadans siguen protagonistes deth bastiment deth sòn itinerari formatiu e d’insercion laborau e sociau.

b) Aufrir ua atencion individualizada que prepause ua trajectòria formatiua e professionau acordada ath pròpri perfil e as oportunitats d’ocupacion des sectors productius.

c) Assegurar er accès e era qualitat deth servici. Damb era tòca de garantir que totes es persones an accès ad aguest servici, se deuen impulsar mesures entà desvolopar era orientacion telematica e se deuen considerar es caracteristiques deth collectiu de persones damb andicapacitat intellectuau leugèra o moderada.

3. Son foncions des servicis d’informacion e orientacion: 

a) Informar e assessorar es ciutadans ena configuracion de trajectòries d’aprendissatge coerentes damb es objectius e es capacitats de cadun.

b) Difóner es aufèrtes e es programes existenti.

c) Informar e assessorar sus es perfils professionaus e es sues possibilitats e oportunitats d’ocupabilitat, damb era tòca de facilitar era insercion e era reinsercion laboraus.

d) Informar e assessorar sus es titolacions academiques e certificats de professionalitat e sus es possibilitats d’acreditacion de competéncies e qualificacions professionaus.

4. Era Agéncia Publica de Formacion e Qualificacion Professionaus de Catalonha, en coordinacion, s'escatz, damb es administracions locaus e autes administracions, deu fixar es recorsi umans, es perfils professionaus e es recorsi economics que garantisquen eth desvolopament deth servici d’ua manèra efectiua.

ARTICLE 29. MODÈL D’INFORMACION E ORIENTACION ACADEMICA E PROFESSIONAU

1. Era orientacion academica o formatiua e professionau deu procurar as usatgèrs es informacions, indicacions e guides de besonh entà facilitar era presa de decisions adreçades ara construccion o ath melhorament d’itineraris de formacion e qualificacion e der exercici professionau.

2. Es diuèrsi punts e centres deth Hilat deth Sistèma que renden es servicis d’informacion e orientacion deuen disposar d’un protocòu d’orientacion academica o formatiua e professionau adaptable as diuèrsi tipes d’usatgèrs. Eth protocòu a deu contier, de quina manera que sigue, era informacion aportada pes centres docents de formacion professionau, d’acòrd damb es critèris qu'establís era Agéncia Publica de Formacion e Qualificacion Professionau de Catalonha. Eth protocòu a d’èster omogenèu ena metodologia e deu compréner es estandards basics e minims deth servici, toti es servicis basics deth sistèma, es itineraris e es sues gessudes academiques, formatiues e professionaus, e tanben es dades disponibles d’insercion laborau e eth rapòrt de prospeccion des besonhs de formacion e qualificacion professionaus. Tanben se pòden crear servicis d’orientacion especializada que donguen atencion a collectius o itineraris formatius determinadi.

3. Eth protocòu d’orientacion academica o formatiua e professionau deu tier en compde es situacions següentes, en atencion ara diuersitat des situacions de cada persona: 

a) Era orientacion academica o formatiua e entara carrèra professionau.

b) Era orientacion entara insercion laborau, era cèrca de trabalh, eth melhorament professionau e era redefinicion dera qualificacion professionau.

c) Era orientacion entar enterpreneire.

ARTICLE 30. ASSESSORAMENT DE FORMACION PROFESSIONAU E QUALIFICACION A ENTERPRESES

1. Eth servici d'assessorament de formacion professionau e qualificacion a enterpreses a coma finalitat: 

a) Facilitar as enterpreses informacion e prepauses sus mesura entà melhorar era utilizacion de totes es modalitats, programes, accions e mesures de formacion e qualificacion professionau coma element de valor des sòns recorsi umans e dera sua competitivitat empresariau.

b) Garantir es procèssi d’informacion e orientacion entà melhorar er accès ara ocupacion, era formacion entara ocupacion, eth desvolopament des practiques formatiues e eth ròtle tutor des enterpreses, e tanben eth desvolopament dera carrèra des trabalhadors.

2. Era Agéncia Publica de Formacion e Qualificacion Professionaus de Catalonha, damb era finalitat de promòir eth servici d'assessorament entara enterpresa d’ua manèra collaboratiua, pòt fixar convènis damb autes administracions publiques e organizacions o entitats.

3. Es departaments competents en matèria economica e empresariau tanben deuen participar en servici d'assessorament de formacion professionau e qualificacion a enterpreses.

CAPÍTOL III. FORMACION PROFESSIONAU

ARTICLE 31. FINALITATS E ENCASTRE

1. Era formacion professionau a coma finalitat er aqueriment, eth melhorament e era actualizacion dera competéncia e era qualificacion professionaus des persones ath long dera vida, e compren: 

a) Era formacion professionau deth sistèma educatiu, que facilite er aqueriment de competéncies professionaus e era obtencion des títols corresponenti.

b) Era formacion professionau entara ocupacion, que facilite er aqueriment de competéncies professionaus e era obtencion de certificats de professionalitat.

2. Aguesta lei tanben se pòt aplicar as ensenhaments de regim especiau en foncion deth grad de vinculacion qu'agen damb eth Catalòg de qualificacions professionaus deth sistèma de formacion e qualificacion professionaus de Catalonha, d’acòrd damb era norma que s’establisque per reglament.

3. Es activitats formatiues e d’aprendissatge non formau e informaus, que non son objècte d’aguesta lei, mès que genèren enes persones competéncies professionaus susceptibles d’acreditacion en encastre deth Catalòg de qualificacions professionaus deth sistèma de formacion e qualificacion professionaus de Catalonha, pòden èster objècte d’acreditacion oficiau per mejan deth procès d’avaloracion e acreditacion establit per aguesta lei. 

4. Era Agéncia Publica de Formacion e Qualificacion Professionaus de Catalonha deu promòir era utilizacion, se s'escatz, des moduls deth Catalòg de qualificacions professionaus deth sistèma de formacion e qualificacion professionaus de Catalonha en desplegament des activitats formatiues non formaus.

ARTICLE 32. PROSPECCION DE BESONHS DE FORMACION E QUALIFICACION PROFESSIONAUS

1. Correspon ara Agéncia Publica de Formacion e Qualificacion Professionaus de Catalonha elaborar eth rapòrt de prospeccion de besonhs de formacion e qualificacion professionaus, qu'a caractèr pluriannuau.

2. Eth rapòrt de prospeccion apòrte informacion generau, sectoriau e territoriau des besonhs de formacion e qualificacion professionaus, presents e en prospeccion, per arrepòrt ath mercat de trabalh e as sectors productius. Eth rapòrt oriente es critèris de planificacion des servicis deth sistèma de formacion e qualificacion professionaus.

3. Era Agéncia Publica de Formacion e Qualificacion Professionaus de Catalonha, entà facilitar era elaboracion deth rapòrt de prospeccion, deu fixar mecanismes de coordinacion damb er organisme dera Generalitat qu'actue coma observatòri deth mercat de trabalh, entà disposar de dades globaus, sectoriaus e territoriaus per arrepòrt ara ocupacion, ara contractacion e ath caumatge. Deu tier en compde era Estrategia Catalana pera Ocupacion e es politiques industriaus dera Generalitat. Deu hèr possible era participacion des organizacions empresariaus e sindicaus mès representatives de Catalonha, des crambes oficiaus de comèrç, des entitats representatives dera Administracion locau, des enterpreses, e tanben des conselhs sectoriaus o territoriaus establidi per aguesta lei. Era Agéncia deu consultar, s'escatz, as centres tecnologics.

4. Era aprovacion deth rapòrt de prospeccion correspon ara Comission Rectora deth Sistèma de Formacion e Qualificacion Professionaus, damb era presentacion prealabla ath Conselh de Formacion e Qualificacion Professionaus de Catalonha.

ARTICLE 33. PLANIFICACION

1. Era Agéncia Publica de Formacion e Qualificacion Professionaus de Catalonha deu establir critèris de planificacion dera aufèrta des servicis basics deth sistèma. Era Agéncia deu velhar entà qu'era aufèrta formatiua comprengue formacion tara professionalizacion e es competéncies claus destinada a collectius damb besonhs especifics de qualificacion e, mès que mès, as persones que non an aquerit er ensenhament obligatòri.

2. Era Agéncia Publica de Formacion e Qualificacion Professionaus de Catalonha deu velhar entà qu'era aufèrta formatiua des persones damb andicapacitat intellectuau leugèra o moderada sigue era mès adequada e era que les abilite e capacite entara insercion ena enterpresa ordinària.

3. Era finalitat des critèris de planificacion ei optimizar era atencion as demandes de qualificacion professionau des persones e des sectors productius e dar responsa as collectius damb besonhs especifics de qualificacion e, especiauments, as persones en situacion de risc d’exclusion.

4. Es critèris de planificacion dera aufèrta des servicis basics deth sistèma e era aufèrta formatiua se deuen elaborar d’acòrd damb ua analisi dera demanda de formacion professionau iniciau e contínua, e se deu garantir, eth quinsevolhe cas, era equitat en accès entà toti.

ARTICLE 34. ORDENACION

1. Eth desvolopament dera formacion professionau deth sistèma educatiu e dera formacion professionau entara ocupacion deu contier, d’acòrd damb era normatiua en vigor: 

a) Ua aufèrta formatiua e d’itineraris diuersificada que s’adapte as diuèrsi projèctes de vida e carrèra professionau e de besonhs de qualificacion e especializacion des persones e deth teishut productiu.

b) Era organizacion des títols e des certificats de professionalitat en unitats formatiues entà qu'aguesta formacion sigue transparenta e susceptibla de certificacion.

c) Itineraris formatius orizontaus que combinen accions formatiues ligades a unitats de competéncia deth madeish nivèu presents en diferenti títols e certificats de professionalitat.

d) Itineraris formatius verticaus que faciliten era promocion entre es nivèus de qualificacion, tant per çò des títols de formacion professionau iniciau coma pes certificats de professionalitat, e tanben era progression educatiua dempús des cicles formatius de grad superior as ensenhaments universitaris de grad, en tot facilitar eth melhorament de qualificacion des persones.

e) Itineraris formatius que combinen títols o certificats de professionalitat damb era formacion de besonh entà obtier certificats de competéncies especifiques, o d’especializacion o d’actualizacion, mès que mès en camp des tecnologies dera informacion e era comunicacion.

f) Mesures de flexibilitat que permeten adaptar era aufèrta as demandes formatiues deth teishut productiu.

g) Mesures entà favorir era execucion d’experimentacions formatiues.

h) Procediments d’accès diuersificats que faciliten era incorporacion ara formacion, damb atencion as diuèrses circonstàncies personaus o de situacion laborau que pòden condicionar-ne era disponibilitat.

i) Convalidacion o exempcion des moduls associadi as unitats de competéncia obtengudes pes persones per mejan deth procediment unic d’avaloracion e acreditacion des competéncies aquerides pera experiéncia laborau o era formacion non formau.

j) Condicions que garantisquen era sufisença e era qualitat des lòcs a on se hèn es practiques e, se s'escatz, era formacion en alternança e era formacion duau. Es tutors deth centre formatiu e es tutors dera enterpresa deuen velhar peth compliment dera normatiua aplicabla, de sòrta que sigue assegurada era qualitat des practiques.

k) Possibilitat efectiua, d’acòrd damb era norma aplicabla, de capitalizar es aprendissatges artenhudi per quina via que sigue d’aqueriment, per mejan des procediments d’acreditacion de competéncies professionaus, de convalidacion, d’exempcion o d’arreconeishença academica des aprendissatges.

2. Eth desvolopament dera ordenacion pròpria dera formacion professionau deth sistèma educatiu deu compréner: 

a) Era obtencion des competéncies lingüistiques ena lengua o lengües estrangères, enes tèrmes que se determinen per reglament.

b) Un itinerari formatiu orizontau que combine simultanèaments ua titolacion de formacion professionau de grad mejan damb eth bachilierat, de sòrta que hèsque possible era obtencion dera dobla titolacion, tecnica e de bachilierat.

c) Procediments que faciliten as estudiants e titoladi universitaris era arreconeishença des aprendissatges que les permeten completar ua titolacion de formacion professionau iniciau.

3. Eth desvolopament dera aufèrta pròpria dera formacion professionau entara ocupacion deu compréner: 

a) Itineraris de formacion e qualificacion professionau e programes especifics gratuïts entà persones en situacion de desocupacion, damb era tòca dera insercion o reinsercion laborau d’aguestes persones.

b) Itineraris de formacion e de qualificacion professionaus entà persones ocupades, qu'artenhen es requeriments de productivitat e competitivitat des enterpreses e es aspiracions de promocion professionau e desvolopament personau des trabalhadors.

c) Era estructura modulara dera formacion basada en Catalòg de qualificacions professionaus deth sistèma de formacion e qualificacion professionaus de Catalonha, pr’amor qu'aguesta formacion sigue susceptibla de certificacion o d’acreditacion.

d) Itineraris de formacion e qualificacion professionau e programes especifics gratuïts entà persones damb andicapacitat intellectuau leugèra o moderada, damb era tòca dera insercion laborau d’aguestes persones.

ARTICLE 35. PRACTIQUES OBLIGATÒRIES E EN ALTERNANÇA

1. Era formacion professionau damb era amira dera obtencion des títols e certificats de professionalitat compren ua activitat formatiua, dada integrauments en centre de formacion, e ues practiques formatiues obligatòries en centres de trabalh que constituïssen ua part avalorable e essenciau entà acreditar era superacion de toti es programes.

2. Es programes de formacion professionau en alternança combinen era activitat formatiua impartida integrauments en centre damb practiques addicionaus as practiques obligatòries, non necessàriaments avalorables, en centre de trabalh.

3. Totes es practiques, obligatòries e en alternança, se deuen desplegar en encastre d’un plan d’activitat acordada prealablaments e per mejan d'un convèni entre es parts per çò qu'ei des activitats que cau desvolopar e, s'escatz, per çò qu'ei des critèris d’avaloracion, tutors, calendièrs, jornades e oraris, damb critèris organizatius flexibles entà facilitar-ne eth seguiment, d’acòrd damb era normatiua reguladora.

4. Era Agéncia Publica de Formacion e Qualificacion Professionaus de Catalonha, en desvolopament des practiques obligatòries e en alternança, deu velhar entà assegurar era coordinacion des mecanismes de collaboracion des enterpreses, peth seguiment des practiques dempús des organs de participacion existenti enes centres de formacion e, en cas de contractacion laborau, dempús des organs de representacion legau des trabalhadors enes centres de trabalh, e tanben per encoratjament des escambis, mès que mès en encastre internacionau.

ARTICLE 36. FORMACION PROFESSIONAU DUAU

1. Era formacion professionau duau ei era modalitat de formacion professionau damb era amira dera obtencion des títols e des certificats de professionalitat que combine era activitat formatiua dada en centre de formacion damb es aprendissatges aqueridi en centre de trabalh, avalorables e arreconeishudi, d’acòrd damb era corresponenta autorizacion o acreditacion e normatiua reguladora. Es condicions e es critèris de desvolopament dera formacion professionau duau se deuen fixar per reglament e d’acòrd damb era normatiua en vigor.

2. Era Agéncia Publica de Formacion e Qualificacion Professionaus de Catalonha deu velhar entà que se garantisque que, d’acòrd damb era normatiua en vigor, era formacion professionau duau se desvolòpe d’acòrd damb: 

a) Era aplicacion de critèris de flexibilizacion entà facilitar era collaboracion entre es centres de formacion e es enterpreses e entà adaptar-se as besonhs de qualificacion professionau.

b) Un plan d’activitat acordada prealablament per consensus entre eth centre de formacion e era enterpresa.

c) Un convèni de collaboracion entre era representacion deth titular deth centre de formacion e eth dera enterpresa o entitat, a on se deuen establir es compromisi de formacion e de trabalh efectiu e a on se deuen exprimir es mecanismes de coordinacion entre es tutors dera enterpresa e eth personau docent deth centre.

d) Era vinculacion entre er aprendís e era enterpresa, formalizada d’acòrd damb es critèris qu'establisquen era Agéncia Publica de Formacion e Qualificacion Professionaus de Catalonha e era normatiua en vigor.

e) Era supervision d’un tutor dera enterpresa, damb eth perfil establit per reglament, que deu hèr es foncions d’acuelhuda, instruccion, supervision e coordinacion damb eth centre de formacion e, amassa damb eth personau docent deth centre, de participacion ena avaloracion. Per çò qu'ei deth collectiu des persones damb andicapacitat intellectuau leugèra o moderada, aguesta formacion professionau duau se deu hèr, en quinsevolhe cas, damb eth sosten e es recorsi umans de besonh. Tanben se deu fixar per reglament eth perfil deth tutor enes centres de formacion.

f) Eth seguiment generau deth desvolopament des programes dempús des conselhs de formacion e enterpresa.

g) Era informacion ara representacion legau des trabalhadors a prepaus des persones contractades, eth contengut dera activitat formatiua e eth lòc de trabalh que se deu desvolopar, d’acòrd damb era normatiua en vigor.

3. Era Agéncia Publica de Formacion e Qualificacion Professionaus de Catalonha deu fixar es estandards de qualitat e mecanismes d’informacion, difusion, deteccion de besonhs, planificacion, seguiment e avaloracion que permeten adequar era aufèrta de formacion professionau duau as besonhs de formacion e qualificacion des persones e deth teishut empresariau.

4. Era Agéncia Publica de Formacion e Qualificacion Professionau de Catalonha deu mantier un rapòrt actualizat regularaments des centres, es entitats e es enterpreses qu'impartissen formacion professionau duau e es sues especialitats.

ARTICLE 37. COLLABORACION ENA FORMACION EN ALTERNANÇA E ENA FORMACION DUAU

1. Era Agéncia Publica de Formacion e Qualificacion Professionaus de Catalonha, per arrepòrt ath desvolopament dera formacion professionau en alternança e era formacion professionau duau, deu promòir era collaboracion dera Administracion locau, des organizacions empresariaus e sindicaus mès representatives de Catalonha e des crambes oficiaus de comèrç de Catalonha, mès que mès ath moment de: 

a) Difóner e dinamizar aguestes modalitats entre es centres de trabalh, es centres de formacion e es persones.

b) Detectar, dempús deth punt de vista sectoriau e territoriau, oportunitats e necessitats d’accions formatiues en practiques, ena formacion en alternança e ena formacion duau.

c) Hèr qu'es enterpreses participen enes encastres sectoriaus e territoriaus.

d) Facilitar er acuèlh des persones en aprendissatge.

e) Assegurar era adequacion des enterpreses participaires.

f) Assegurar era formacion des tutories d’enterpresa e centres de trabalh.

g) Assegurar eth seguiment des accions formatiues enes centres de trabalh.

2. As efèctes de çò qu'establís er apartat 1, era Agéncia Publica de Formacion e Qualificacion Professionaus de Catalonha pòt establir que se constituïsquen comissions especifiques, d’encastre sectoriau o territoriau, de trabalh coordinat e conjunt de totes es parts.

ARTICLE 38. APRENDISSATGE A DISTÀNCIA

1. Eth Govèrn deu impulsar, mès que mès per mejan des tecnologies dera informacion e era comunicacion, ua aufèrta ampla, actualizada e de qualitat dera formacion professionau ena modalitat a distància.

2. Eth sistèma d’aprendissatge a distància ei regulat pera Agéncia Publica de Formacion e Qualificacion Professionaus de Catalonha en coordinacion damb er Institut Dubèrt de Catalonha.

3. Eth Govèrn deu impulsar eth desvolopament de materiaus didactics especifics e adaptadi ara modalitat de formacion professionau a distància, damb era tòca de dar responsa as necessitats d’aprendissatge d’aguesta modalitat.

CAPÍTOL IV. CATALÒG DE QUALIFICACIONS PROFESSIONAUS DETH SISTÈMA DE FORMACION E QUALIFICACION PROFESSIONAUS DE CATALONHA

ARTICLE 39. NATURA E ORGANIZACION

1. Eth Catalòg de qualificacions professionaus deth sistèma de formacion e qualificacion professionaus de Catalonha ei eth referent des competéncies professionaus en Catalonha e includís eth Catalòg de qualificacions professionaus e eth Catalòg modular integrat de formacion professionau.

2. Eth Catalòg identifique, estandardize e ordene es competéncies professionaus d’activitats damb significacion entara ocupacion e conten qualificacions laguens der encastre de Catalonha, e arrespon a besonhs territoriaus e sectoriaus deth sistèma productiu.

3. Eth Catalòg s’estructure en tot tier en compde eth Catalòg nacionau de qualificacions professionaus e eth Quadre europèu de qualificacions.

4. Eth Catalòg s’organize en familhes professionaus e nivèus e conten es qualificacions professionaus e era formacion associada.

5. Es actualizacions e es naues incorporacions de competéncies per arrepòrt ath Catalòg deuen tier en compde era normatiua, era realitat socioeconomica e es auanci tecnologics.

ARTICLE 40. FINALITAT

1. Eth Catalòg ei eth referent en Catalonha: 

a) Entara formacion professionau e d'auti ensenhaments entara professionalizacion.

b) Entara certificacion de competéncies artenhudes pera obtencion totau o parciau des títols de formacion professionau o des certificats de professionalitat.

c) Entàs procèssi d’acreditacion de competéncies professionaus aquerides pera experiéncia laborau o per vies non formaus de formacion.

d) Entar establiment des correspondéncies entre es formacions deth sistèma de formacion e qualificacion professionaus.

e) Entar afavoriment dera mobilitat e era transparéncia des qualificacions.

2. Eth Catalòg permet era orientacion en procès de formacion ath long dera vida.

3. Eth Catalòg facilite as organizacions era gestion des recorsi umans e es procèssi de negociacion collectiua.

ARTICLE 41. MODALITATS

1. Era formacion adreçada ara obtencion des competéncies professionaus arreconeishudes enes títols de formacion professionau e enes certificats de professionalitat se pòt corsar, d’acòrd damb era normatiua en vigor e çò que s'establisque reglamentàriaments, eth regim d’alternança o duau en collaboracion damb es enterpreses, en encastre acordat damb es agents sociaus e economics.

2. Era aufèrta de formacion professionau se pòt flexibilizar, de manèra que deu perméter compatibilizar er estudi e era formacion damb era activitat laborau o autes responsabilitats, e tanben damb autes situacions personaus que dificulten er estudi e era formacion en regim presenciau. Damb aguesta finalitat, se pòt aufrir de manèra complèta o parciau e desvolopar-se en regim presenciau, semipresenciau o a distància o per teleformacion, damb era utilizacion des tecnologies dera informacion e dera comunicacion, o era combinacion d’ambdues, e era concentracion en determinadi periòdes annauments.

CAPÍTOL V. ACREDITACION E CORRESPONDÉNCIES

ARTICLE 42. TÍTOLS DE FORMACION PROFESSIONAU E CERTIFICATS DE PROFESSIONALITAT

1. Es títols de formacion professionau deth sistèma educatiu e es certificats de professionalitat en encastre laborau acrediten oficiauments era competéncia professionau des persones. Aguesti dus tipes d’acreditacion oficiau an coma referent es qualificacions professionaus e es unitats de competéncia deth Catalòg de qualificacions professionaus deth sistèma de formacion e qualificacion professionaus de Catalonha, encara qu'es títols pòden includir, e es certificats de professionalitat pòden ahíger, contenguts formatius non includidi en Catalòg.

2. Era aufèrta de formacion professionau deth sistèma educatiu se compose, d’acòrd damb era normatiua en vigor, des títols omologadi, des pròpris títols establidi peth Govèrn, des adaptacions deth curriculum per arrepòrt a determinadi perfils professionaus e requeriments sectoriaus e des adaptacions deth curriculum entà persones damb andicapacitat leugèra o moderada.

3. Era aufèrta de formacion professionau entara ocupacion se compose deth fichèr catalan d’especialitats formatiues deth Servici Public d’Ocupacion de Catalonha, que conten eth repertòri de certificats de professionalitat e es moduls e es unitats formatiues corresponentes, amassa damb autes accions formatiues non associades as certificats de professionalitat. Tanben conten eth repertòri d’accions formatiues de formacion contínua.

ARTICLE 43. AVALORACION E ACREDITACION DE COMPETÉNCIES PROFESSIONAUS

1. Eth procès d’avaloracion e acreditacion de competéncies professionaus permet acreditar es competéncies professionaus aquerides per mejan dera experiéncia laborau, es activitats sociaus o per vies non formaus o informaus de formacion, e pren coma referent es unitats de competéncies deth Catalòg de qualificacions professionaus deth sistèma de formacion e qualificacion professionaus de Catalonha.

2. Correspon ara Agéncia Publica de Formacion e Qualificacion Professionaus de Catalonha, per çò qu'ei dera avaloracion e acreditacion de competéncies professionaus: 

a) Establir eth procediment integrat d’avaloracion e acreditacion de competéncies professionaus e qu'a efèctes dirèctes e immediats, damb era verificacion prealabla deth dret allegat, de validacion per arrepòrt as moduls professionaus corresponents as respectius títols dera formacion professionau deth sistèma educatiu e d’exempcion per arrepòrt as moduls formatius corresponents as certificats de professionalitat der encastre laborau.

b) Establir un servici regular e estable d’avaloracion e acreditacion; determinar es centres de formacion que renden aguest servici; determinar es entitats o enterpreses que i pòden collaborar entà amiar-lo a tèrme, e tanben es procèssi, es requeriments, eth regim d’avaloracion e es garantides de qualitat.

c) Autorizar es centres de formacion entà que gerisquen procèssi d’acreditacion, en determinades qualificacions, encastres o familhes professionaus, damb era collaboracion des organizacions empresariaus e sindicaus mès representatives en Catalonha.

3. Es persones avalorades deuen arrecéber, en finalizar eth procès d’avaloracion e acreditacion, un rapòrt de recomanacions d’itinerari formatiu e professionau e un certificat des unitats de competéncies acreditades.

4. Es procèssi d’avaloracion e acreditacion se pòden desvolopar en collaboracion damb es organizacions empresariaus e sindicaus mès representatives en Catalonha, era Administracion locau, es crambes oficiaus de comèrç e autes entitats representatives d’interèssi economics o professionaus.

ARTICLE 44. CORRESPONDÉNCIES DERA FORMACION PROFESSIONAU ATH LONG DERA VIDA

1. Correspon ara Agéncia Publica de Formacion e Qualificacion Professionaus de Catalonha, d’acòrd damb era normatiua en vigor e per arrepòrt as correspondéncies dera formacion professionau ath long dera vida: 

a) Impulsar era aplicacion des correspondéncies o validacions e exempcions entre era formacion professionau deth sistèma educatiu e es certificats de professionalitat dera formacion entara ocupacion, e tanben damb es títols corresponents as ensenhaments de regim especiau e es universitaris.

b) Establir es critèris des procediments entà facilitar e promòir era utilizacion des correspondéncies; es critèris deth sistèma d’informacion e de consulta des correspondéncies, e es taules de relacion entre es diuèrsi sistèmes de formacion.

c) Promòir era possibilitat de correspondéncia des aprendissatges aqueridi dehòra deth sistèma damb eth Catalòg de qualificacions professionaus de Catalonha. Establir critèris e mecanismes entà assegurar qu'aguesta correspondéncia implique nivèus d’aprendissatge e competéncia equivalents.

2. Es procèssi d’avaloracion e acreditacion de competéncies, que se renden en encastre deth sistèma de formacion e qualificacion professionaus, e es procèssi d’arreconeishença academica, pròpris deth sistèma educatiu, deuen garantir, en cas d’afinitat sufisenta, qu'er assessorament arrecebut pes persones en quinsevolhe des dus procèssi age efèctes en er aute.

ARTICLE 45. REGISTRE D’UNITATS DE COMPETÉNCIA

1. Se cree eth registre d’unitats de competéncia, de caractèr personau, que deu arrecuélher es unitats de competéncia acreditada pes persones mejançant era formacion professionau deth sistèma educatiu, era formacion professionau entara ocupacion e es procèssi d’avaloracion e acreditacion.

2. Era Agéncia Publica de Formacion e Qualificacion Professionaus de Catalonha deu gerir eth registre d’unitats de competéncia e deu assegurar que s’i garantís er emparament des dades personaus.

ARTICLE 46. FINALITATS DETH REGISTRE

1. Eth registre d’unitats de competéncia permet: 

a) Qu'es orientadors omologadi e es assessors abilitadi deth sistèma de formacion e qualificacion professionaus poguen consultar es competéncies professionaus acreditades, damb era autorizacion explicita prealabla dera persona interessada.

b) Qu'es persones poguen consultar es unitats de competéncia obtengudes.

c) Eth forniment dera certificacion des unitats de competéncia professionaus demostrades o artenhudes.

2. Era Agéncia Publica de Formacion e Qualificacion Professionaus de Catalonha e es departaments e organismes competents deuen informar ath registre sus es unitats de competéncia acreditades pes persones.

CAPÍTOL VI. TRANSFERIMENT TECNOLOGIC

ARTICLE 47. SERVICIS DE TRANSFERIMENT TECNOLOGIC

1. Es centres de formacion deth Hilat deth Sistèma pòden rénder servicis de transferiment tecnologic a enterpreses.

2. Es centres publics dispòsen d’autonomia organitzatiua e economica e entar establiment de collaboracions damb enterpreses e centres d’innovacion tecnologica entà rénder servicis de transferiment tecnologic o entà concórrer a convocacions der Estat, dera Union Europèa e internacionau de projèctes de recèrca e desvolopament (R+D).

3. Se deu promòir era collaboracion damb es universitats entà impulsar era recèrca, era experimentacion e era innovacion educatiua en encastre dera formacion professionau.

ARTICLE 48. COLLABORACION DAMB CENTRES TECNOLOGICS

Era Agéncia Publica de Formacion e Qualificacion Professionaus de Catalonha deu promòir e facilitar qu'es centres de formacion professionau integrada renden servicis de transferiment tecnologic as enterpreses, mès que mès as petites e mejanes enterpreses, e promòir era relacion, e, s'escatz, eth sosten e era collaboracion d’aguesti centres damb es centres tecnologics existenti en Catalonha.

ARTICLE 49. MOBILITAT 

Era Agéncia Publica de Formacion e Qualificacion Professionau de Catalonha deu promòir iniciatiues entara innovacion e era melhora dera qualitat dera formacion, per mejan dera mobilitat estatau, era cooperacion transfrontalièra e era participacion en programes dera Union Europèa.

TÍTOL V. QUALITAT DETH SISTÈMA DE FORMACION E QUALIFICACION PROFESSIONAUS

ARTICLE 50. MODÈL DE GESTION DERA QUALITAT

1. Es centres de formacion professionau integrada deth sistèma de formacion e qualificacion professionaus deuen disposar, d’acòrd damb era sua titolaritat, d’un modèl e un sistèma de gestion dera qualitat, deth melhorament continuat e dera innovacion.

2. Era Agéncia Publica de Formacion e Qualificacion Professionaus de Catalonha deu establir es critèris que cau seguir ena adopcion d’un modèl de gestion dera qualitat. Aguesti critèris son d'aplicacion enes centres de formacion professionau integrada.

ARTICLE 51. ESPERIT ENTERPRENEIRE

1. Correspon ara Agéncia Publica de Formacion e Qualificacion Professionaus de Catalonha, per arrepòrt ar esperit enterpreneire: 

a) Promòir qu'era formacion includisque en determinadi programes ua formacion basica per çò qu'ei dera aptitud entara iniciatiua der enterpreneire, des mecanismes de creacion d’enterpresa, dera economia sociau e cooperativa e dera autoocupacion, e des diuèrsi programes e ajudes existenti damb aguesta tòca.

b) Velhar peth desvolopament de programes e accions especifics d’insercion laborau, en metent er accent sus competéncies professionaus clau dera iniciatiua enterpreneira e es que poguen melhorar es possibilitats de succès dera autoocupacion.

c) Velhar tà qu'es centres de formacion que desvolòpen projèctes de sosten ara creacion d’enterpresa poguen arrecéber sosten deth departament competent en matèria d’enterpresa e ocupacion.

2. Es centres deth Hilat deth Sistèma deuen favorir qu'es programacions includisquen visites a enterpreses de diferenti sectors d’activitat e deuen sajar de promòir era execucion de trabalhs o projèctes orientadi a encoratjar era creativitat e era iniciatiua personau ligades damb era cerca d’ocupacion, er esperit enterpreneire, era creacion d’enterpresa, es cooperatives e era autoocupacion.

ARTICLE 52. INNOVACION E FORMACION PERMANENTA

1. Era Agéncia Publica de Formacion e Qualificacion Professionaus de Catalonha deu perpausar mesures entà facilitar e promòir era innovacion ena formacion professionau, mès que mès per çò qu'ei de contenguts, itineraris formatius, metodologies e materiaus.

2. Era Agéncia Publica de Formacion e Qualificacion Professionaus de Catalonha deu programar un plan de formacion permanenta adreçada as professors de toti es centres de formacion professionau sostengudi damb hons publics. Eth plan de formacion permanenta deth professorat deu conténer era formacion adequada ara evolucion dera tecnologia e des procèssi productius; ath desvolopament de naues metodologies formatiues, e as contèxtes d’imparticion. Eth plan deu compréner era formacion entara docéncia e, se cau, era formacion entà participar enes procèssi d’acreditacion des competéncies professionaus aquerides per mejan dera experiéncia laborau. Damb aguest plan se deu promòir era mesa ath dia deth professorat per mejan d’ua aufèrta de sejorns formatius concertadi damb es enterpreses o autes entitats per mejan de convèni. Tanben, cau velhar entà qu'era formacion equivalenta ara formacion pedagogica e didactica s’impartisque ena modalitat a distància o mixta.

3. Es centres de formacion professionau integrada deuen establir collaboracions damb enterpreses, centres o entitats damb era tòca d’aquerir perspectiva sus es procèssi de gestion dera innovacion e poder aplicar es metodologies e tecniques de gestion dera innovacion ara formacion professionau. Era Administracion deu promòir accions entara materializacion d’aguestes collaboracions.

ARTICLE 53. AVALORACION DETH SISTÈMA

1. Era Agéncia Publica de Formacion e Qualificacion Professionaus de Catalonha, damb era tòca de garantir eth compliment des finalitats deth sistèma de formacion e qualificacion professionaus, deu elaborar periodicaments un rapòrt d’avaloracion deth sistèma. Aguest rapòrt deu contier es dades agregades de rendiment academic e formatiu e d’insercion laborau, entre d'autes.

2. Era Agéncia Publica de Formacion e Qualificacion Professionaus de Catalonha deu rénder publics es aspèctes d’interès generau des resultats dera avaloracion per arrepòrt ar apartat 1.

3. Eth contengut deth rapòrt d’avaloracion deth sistèma se deu tier en compde entà amiar a tèrme es accions oportunes de coordinacion e melhorament des servicis basics.

4. Es dades obtengudes per mejan deth rapòrt d’avaloracion deuen èster accessibles dempús des portaus de transparéncia des diferentes administracions.

DISPOSICIONS ADDICIONAUS 

PRUMÈRA. ASSUMPCION DE COMPETÉNCIES E FONCIONS DER INSTITUT CATALAN DES QUALIFICACIONS PROFESSIONAUS

1. Era Agéncia Publica de Formacion e Qualificacion Professionaus de Catalonha assumís es competéncies e foncions der Institut Catalan des Qualificacions Professionaus, que se suprimís damb era mesa en foncionament dera Agéncia.

2. Totes es referéncies qu'era normatiua en vigor hè ar Institut Catalan des Qualificacions Professionaus se deuen compréner per arrepòrt ara Agéncia Publica de Formacion e Qualificacion Professionaus de Catalonha.

DUSAU. REGIM DETH PERSONAU DER INSTITUT CATALAN DES QUALIFICACIONS PROFESSIONAUS

Eth personau foncionari que rend servicis ar Institut Catalan des Qualificacions Professionaus s’intègre ena Agéncia Publica de Formacion e Qualificacion Professionaus de Catalonha d’acòrd damb era relacion de lòcs de trabalh que s’apròve.

TRESAU. CONSELH CATALAN DE FORMACION PROFESSIONAU

1. En moment de mesa en foncionament dera Agéncia Publica de Formacion e Qualificacion Professionaus de Catalonha, eth Conselh Catalan de Formacion Professionau passe a díder-se Conselh de Formacion e Qualificacion Professionaus de Catalonha e rèste adscrit ara Agéncia.

2. Eth Conselh de Formacion e Qualificacion Professionaus de Catalonha deu elaborar e adoptar eth sòn reglament de foncionament intèrn.

QUATAU. CENTRES ESPECÍFICS

Eth departament competent en matèria d’educacion, en foncion des besonhs de programacion, es disponibilitats budgetàries e eth critèri d’eficiéncia en usatge des recorsi, deu dar prioritat ara creacion, o ara singularizacion demest des existenti, de centres especifics de formacion professionau o especializadi en etapes formatiues postobligatòries.

CINCAU. SIMPLIFICACION ADMINISTRATIUA

Es centres qu'agen autorizades en subsistèma dera formacion professionau iniciau, o omologades ena formacion professionau entara ocupacion, aufèrtes de formacion professionau, gaudissen d’ua formalizacion simplificada quan volguen obtier en aute subsistèma era autorizacion o omologacion de formacions que condusissen a unitats de competéncia coïncidentes damb es qu'an autorizades.

SIESAU. CARTA DE SERVICIS

Es centres deth hilat deth sistèma integrat deuen disposar d’ua carta de servicis de formacion e qualificacion professionaus pròpria, que deu exprimir era configuracion des servicis qu'eth centre aufrís a persones, enterpreses e entitats, en çò que hè ara formacion e era qualificacion professionau. Era carta de servicis catalògue es servicis basics establidi per aguesta lei qu'aufrís eth centre, e tanben es servicis especifics qu'aufrís eth centre d’acòrd damb era sua titolaritat.

SETAU. EMPARAMENT DE DADES DE CARACTÈR PERSONAU

Per çò qu'ei deth tractament de dades, ei aplicable en encastre deth sistèma de formacion e qualificacion professionaus era norma d'emparament de dades de caractèr personau. Se deuen adoptar es mesures de besonh entà garantir era seguretat e era confidencialitat d’aguestes dades, sens perjudici des procèssi qu’era normatiua n’exigís era publicitat.

UEITAU. FRAISSES PER PRESÉNCIA

Es persones que representen era Generalitat non an dret a percéber remborsament pera preséncia enes reünions des organs o es comissions establides per aguesta lei.

NAUAU. SISTÈMA D’INDICADORS

Era Agéncia Publica de Formacion e Qualificacion Professionaus de Catalonha deu establir un sistèma d’indicadors entà poder hèr un seguiment corrècte deth desplegament d’aguesta lei.

DETZAU. CENTRES D’EDUCACION ESPECIAU

Eth Govèrn, en encastre deth besonh de garantir ua formacion professionau adaptada as persones damb andicapacitat leugèra o moderada, deu velhar peth bon foncionament des centres d’educacion especiau e les deu dotar damb es recorsi e sosten que sigue de besonh. En cap cas se pòt interpretar qu’es centres d’educacion especiau hèn part deth hilat de centres de naues oportunitats.

ONZAU. BORSES D’ESTUDI E AJUDES ENTÀ PERSONES DESOCUPADES

Es persones desocupades qu'assistissen as diuèrses aufèrtes e modalitats de formacion professionau pòden sollicitar borses d’estudi e ajudes en arrason de transpòrt, mantenença, lotjament, andicapacitat e conciliacion, e d'autes borses o ajudes que se poguen determinar en procediments especifics, d’acòrd damb es condicions que s’establisquen per reglament.

DISPOSICIONS FINAUS

PRUMÈRA. INTERPRETACION E APLICACION

Aguesta lei se deu interpretar e aplicar d’acòrd damb era normatiua en vigor.

DUSAU. APLICACION A SERVICIS, PLANS, PROGRAMES E ACTIVITATS DE FORMACION PROFESSIONAU

Çò qu'establís aguesta lei ei aplicable a toti es servicis, plans, programes e activitats en relacion damb era formacion professionau e en toti es centres publics e privadi qu'impartissen formacion professionau en Catalonha.

TRESAU. DESPLEGAMENT REGLAMENTARI

S’autorize eth Govèrn entà que dicte es disposicions de besonh entà desplegar e executar aguesta lei.

QUATAU. ABILITACION ENTATH DESVOLOPAMENT CURRICULAR

Sens perjudici dera normatiua en vigor e des competéncies que corresponen ath Govèrn entà determinar eth curriculum d’acòrd damb er article 53.1 dera Lei 12/2009, deth 10 de junhsèga, d’educacion, en vertut dera quau eth Govèrn apròve era organizacion generau dera formacion professionau, s’abilite eth conselhèr competent entà qu'establisque, per mejan d’ua orde, eth curriculum des títols de formacion professionau.

CINCAU. REGULACION DE DRETS E DÉUERS 

Eth Govèrn, en tot auer consultat es agents sociaus mès representatius, deu regular per decrèt es drets e déuers des persones en practiques e en aprendissatge e des enterpreses que les acuelhen.

SIESAIU. CALENDIÈR D’APLICACION

1. Eth Govèrn deu desplegar laguens d’un tèrme de tres ans eth contengut d’aguesta lei, mès que mès çò establit en article 5.a.

2. Era creacion dera Agéncia Publica de Formacion e Qualificacion Professionaus de Catalonha se deu debanar pendent eth prumèr an de desplegament d’aguesta lei.

3. Eth Govèrn deu desplegar reglamentàriaments, laguens deth tèrme de nau mesi a compdar dera mesa en vigor d’aguesta lei, eth plan d’acreditacion e qualificacion professionaus. Es persones damb mancances de qualificacion professionau deuen poder accedir de manèra regular e establa a un procediment entà acreditar era sua experiéncia professionau que les permete qualificar-se entà poder obtier un lòc de trabalh o accedir a un itinerari personalizat de formacion. Eth plan deu fixar annauments es objectius que cau arténher e es indicadors de seguiment, e tanben es accions que se deuen amiar a tèrme entad aguesta fin.

SETAU. ADOPCION DES ESTATUTS DERA AGÉNCIA PUBLICA DE FORMACION E QUALIFICACION PROFESSIONAUS DE CATALONHA

Era Agéncia Publica de Formacion e Qualificacion Professionaus de Catalonha entre en foncionament quan eth Govèrn n’apròve es estatuts.

UEITAU. BUDGÈT

Eth Govèrn deu garantir, per mejan des pressupòsti dera Generalitat, un finançament sufisent qu'assegure era aplicacion efectiua d’aguesta lei.

NAUAU. ENTRADA EN VIGOR

Aguesta lei entre en vigor londeman d’auer estat publicada en Diari Oficial de la Generalitat de Catalunya.»

Palau del Parlament, 17 de setembre de 2015

El secretari primer de la Mesa de la 
Diputació Permanent	La presidenta del Parlament






Celestino Corbacho Chaves	Núria de Gispert i Català

